
ВЛАДИМИР КОСТОВ 

 

ПЕСНА 
„Душо моја, те продадов за песна.“        

Сергеј Есенин 

 

Долг безгласен плач, проследен со обилни солзи, многу 

тешко се доживува. Особено ако тој се однесувa на лице кое е 

поет и сака да напише песна за изгубената сакана. Да се напише 

песна на коjа било тема, потребно е да се воспостави дистанца 

со предметот на инспирациjата. Ако се споиш со песната, таа, 

небаре струја, ќе мине низ тебе и може да те убие. Или, ако ин-

спирацијата е многу силна, ти песната можеш да ја убиеш. Зна-

чи, мораш да бидеш претпазлив додека работиш на неа. Најбез-

бедно е, место ти, „другиот“ во тебе да ја напише песната, тво-

ето Alter ego. Инаку, нема уметност, нема песна: Со тебе е свр-

шено, со тебе е постапено така како смртта со твојата девојка. 

Ќе те скамени, ќе те претвори во споменик што ќе потсетува кој 

ја напишал песната и за кого е напишана. Плачи ти колку сакаш, 

море од солзи пролеј за Дулчинеа на твоето срце да ја оживееш, 

но така нема да ја напишеш песната за неа. Затоа биди камен, а 

не срце. Или, во поснослива варијанта, биди Дон Кихот кој во 

своето лудило во селанката од Тобоза ја гледаше Дамата на сво-

ето срце. Немој да мислиш дека Беатриче на Данте била не знам 

што, нешто повозвишено од селанка. Изгледала ангел во претс-

тавата на Данте откога тој се ставил во улогата на Дон Кихот. 

Тоа е версифицирано и во нашата народна поезија: 

„Давај ме, мила мамо, давај ме,  

за тоа, мила мамо, Циганче:  

Дење го гледам, мамо, Циганче,  

ноќе при мене галапче!“ 

Така му зборуваше на Ване во една меана покрај Драго-

рот еден пијаница со изглед на Едгар Алан По, небаре негова 

инкарнација. Душевната криза, во која Ване се најде по смртта 

на Јасмина, не можеше да ја преброди. Се трудеше барем да ја 

контролира и да не ја манифестира јавно пред луѓе, ама имаше 

моменти кога ненадејно ќе излезеше пред неговите очи нејзини-

от лик и, доживувајќи го тоа како психолошки шок, за да не из-

бувне во плач пред домашните или пред колегите во редакција-

та, божем по потреба, ќе ја напуштеше просторијата и ќе појде-

ше во тоалетот каде, стегајќи ја устата со едната рака, а грлото, 

до болка, со другата, ќе гргнеше во безгласен липтеж кој, во не-

можноста да избие, ќе му ги расцепеше градите. Солзите, кои ќе 

му потечеа обилно, на крајот ќе ја пробиеја таа стерна во него и 

нему ќе му олеснеше. Но помислата дека олеснувањето е пре-

давство на Јасмина, навреда на нејзиниот спомен, пак ќе го фр-

леше во психолошка криза. Му се советуваше да оди на лекар, 

но одбиваше да се лечи. Одбиваше да прима и храна. Го изгуби 

сонот. Не само психички, туку и физички почна да пропаѓа. 

А песни пишуваше. Таа поетска активност навидум го 

одржуваше во живот. Но, како наркотик, од друга страна го 

уништуваше зашто песните, не само што не допринесуваа да се 

извлече од кризата, туку му ја зголемуваа душевната тегоба. Во 

ни една од нив не успеваше да се изрази целосно и да го искаже 

својот душевен бол. 

Токму во тоа е твојата грешка,  му велеше Алан По,  што 

ти преку песните сакаш да се изразиш, што сакаш преку нив да 

си олесниш, да се излекуваш. Сè додека со солзи ги залеваш, тие 

не се песни. И камен да си, сè додека од каменот може да се ис-

цеди солза, песната не е песна. Преточена, треба во крвните са-

дови на песната да потече, како  што од казанот, во кој комината 

врие, се лачи ладна ракија. Друг треба да плаче, товариш мој, а 

не ти. Кога ти, како поет, плачеш, смешен си. Како што е жалос-

но беден кловнот кој, наместо публиката, самиот се смее на соп-

ствените смешки. 

Алан По издаваше приватно списание кое го редактира-

ше во една меана покрај Драгорот со шише ракија во друштво. 

Еден ден Ване му ја донесе стотата од него напишана 

песна според „совршениот“ поетски број сто, а по углед на Дан-

тевата стота песна во „Божествената комедија“ со наслов „Смрт-

та на Дулчинеа од Тобоза“. 

Тоа е песна! се расолзи По откога ја прочита песната.  Ја 

прифаќам за објавување. 

И тој на лице место му го исплати на Ване авторскиот 

хонорар колку за една „дупла препечена“ која тој веднаш ја по-

рача, ја испи од чашата на искап, што имаше за последица да ја 

нурне главата врз хартиите со испишани песни, растурени на 

масата, и да рикне во плач како Драгорот кога е надојден. 

НИКОЛА КОЧОВСКИ 

 
ПО ПОСЕБНИ ЖИВОТНИ ПАТЕКИ     

 
 Но дојде и времето кога таа палата нему почна да му зна-

чи и нешто значително поинакво. 

 Беше сепак веќе зацврстена подолготрајна навика во не-

го, да излегува пред тивкото, мудро лице на царот во подоцнеж-

ниот дел на попладнињата. 

 Така еден ден, заминувајќи си пак порано од собата на 

Лукреција, по обичај со само два збора никакво објаснение, со 

потребниот брз ôд ја измина оддалеченоста до раскошната пала-

та со убав двор и ограда, и стражари на краевите од портата, од 

кои едниот го поздрави, но не доби одговор поради забрзаноста 

сè дотука. 

 По најавувањето од главната врата, наместо „чичкото 

Клаудиј“, кој и покрај ослабеното здравје, повеќе пати се потру-

дуваше сам да го пресретне, се појави собниот слуга, мошне лес-

ничок чичко со кој веќе доста одамна беше заменет претходни-

от, со кршна снага, способен и в раце да го донесе господарот, 

ако требаше да пречека... 

 „Зарем не се гледа дека чичкото цар веќе си клал сомне-

жи на душата, поради  н е а,  нововенчаната?“ му прелетна мис-

ла, која следниот миг му ја настигнаа зборовите на собарот:  

 – Почитуван млад граѓанине, неговото величество не е 

дома... Мислам треба да ви спомнам: излезен е со нејзиното ве-

личество царицата, – додаде, можеби и малку повеќе знаејќи 

што им е момчево. И остана со пристојно очекување што ќе ре-

ши тоа. 

 – Па добро, – му дојдоа на Луциј на уста двава збора. И 

тргнувајќи се од красната голема врата, полека зачекори спро-

тивно. Рече така, ама не кажа дека можеби нема да замине вед-

наш, до колку му фати умот со што било да се позадржи, барем 

малку да причека.   

 Во воздухот нешто подзбурботено како да се спремаше, 

создаваше чувство на ближење на вечер, поради што всушност 

уште патем во еден миг си го постави прашањето, да не задоц-

нил денес со тргнувањето, а сега си претпоставуваше: „Кај да е, 

ќе си дојдат...“ истовремено забележувајќи си на себе: „Сакаш 

да чекаш, а не помислуваш ли дека ти претстои соочување со 

неа, а од кај знаеш: можеби ќе бара и да разговара со тебе! Таа, 

со својата ,добрина‘ што сака да ви ја направи и тебе и на брат 

ти, таа која...“ пред очите уште му лебдеше ликот на кутриот 

нов собар, небаре од болница донесен, небаре подбив на желба-

та на наивниот Клаудиј да си приреди нешто свидно во живо-

тот... „Зошто, ако не е така, го сменил оној пргав собар?  Дека не 

можел да си ја врши работата ли? Ако не е вистина дека небово 

е натежнато со вода која секој миг сака да плисне, тогаш не е 

вистина и тоа за неа и собарот!“ 

 За да си го рече последново, за обременетото време, го 

поттикна случајниот поглед, додека стоеше така подзапрен во 

дворот, скршнат кон едната страна на оградата, каде што густо 

израстените дрвја, какви што имаше и отспроти, ја беа избледна-

ле сега, скоро до незабележливост, дури и белината на ниската 

куќарка под нив, та внатре зад прозорчето – ене и светлост запа-

лиле!  

 Но токму тој миг очите му ги обзеде нешто, од што цело-

то негово битие толку чудесно се штрекна! Вистина слабечка 

светлоста, трепкава зад прозорчето, но предоволна за да ја доло-

ват живнатите очи фигурата на кршна девојка што се мерна во 

делчето видик отворено со тоа прозорче, работејќи нешто таму. 

Лесно облечена во несомнено затоплениот внатрешен простор, 

подразгрлена во вратот, веќе ѝ забележа и дел од белиот скут-

ник... Волшебен привид на желба која станува вистина... Небаре 

од неземска рака отворена глетка пред него, за него. „Ерос?...“ 

Устата му остана блажено поднасмевната. „Јас го заслужувам 

тоа... Мене  о д г о р е  ми се дава тоа, од самото небо... за други 

го нема!“ Верувајќи дека тоа е заради неговите бесмртни стихо-

ви, што успевал понекогаш да ги напише, иако би можеле уште 

поубави да бидат – зашто него го бидува... погледна кон насле-

зеното небо, од кое веќе го заплеснаа по лицето големи капки. 

„Да побрзам во засолништето, си рече потсмевнат лукаво, неба-

ре сам тој е оној пред кого треба да се правда. Повторувајќи си 

во себе дека ова пред него е влезот... во оваа разотворена недоз-

волена сфера, каде примањето е исклучително ретко, извонред-

но возбуден доживуваше измешана радост дека нему му се слу-

чува откровение, да, поради божествените стихови што ги напи-

шал. Да му проговореше лично некој од боговите, не ќе се изне-

надеше! Тоа уште кај Лукреција, толку одамна, го зборуваа, де-

ка големите поети се вечни, а исто и учителот по реторика, кој 



РАСТ – списание за книжевност, уметност и култура 

Бр. 17                                                                   2017 год. 9 

негуваше голем восхит кон поезијата. „Знаев јас дека еден ден... 

Имам јас таква дарба...“  

 Ближејќи се кон вратата, зачу однатре тропот на садови. 

Купена девојка, робинка, ставена да работи... А нему, дебела 

тетка му донесоа да му служи дома, протестираше помислата во 

него, и можеби оттаму идеше грубоста со која ја турна вратата.  

 Но штом се најде влезен во малата загреана готварница, 

посилно ја осети својата телесност, големата желба што го дове-

де дотука уште го туркаше и понатаму, го заскокотка забрзаната 

крв низ жилите. Со мака се задржуваше застанат. 

 Свртена на тропотот од вратата, ѝ го гледаше убавкото 

лице, погледот ѝ беше испитување а изразот ѝ напомнуваше на 

спремност за одбрана и повлекување. Се олеснила од облеката 

во топлината испомешана со испарувања, од едната страна, пре-

ку врвцата од скутникот, ѝ се испуштил крај од црвенкавата ко-

шула. 

 – Здраво убавице! – ѝ проговори, но бидејќи неучен на 

убави постапки, тоа потсетуваше на гракнување. Откај огниште-

то нешто упорно клокотеше. 

 – Не одговараш? Или можеби јас не ти одговарам. 

 – Што бараш тука? Кој си ти? 

 – Кој сум јас? А што бараш ти, кажи ми. Јас сум – дома. 

Јас можам да одам кај што сакам! 

 И брзо од нејзините големи, широко отворени очи изви-

раше поглед што го испиваше во сиротата душа како чудесна 

маѓесност, макар и тешко веројатна... 

 И во тие мигови Луциј ја потцени важноста на секаков 

цар и богатство и стражари – море ја презре! Не остана повеќе 

ни ронка стеснување во него зашто тој убаво ја наѕре во неа го-

лемата возбуда што ја зграби, – тоа убавото, подзбркано лице не  

не можжеше да го скрие – и веќе предвреме уживаше, со светли-

те очи врзувајќи ја за себе, па сепак, нели тој беше... едно пови-

соко битие, на кое тукушто му беше тоа покажано? Затоа, си 

бранеше на себеси, не избрзуваше, додека сосем не ја измести 

од умот: 

 – Е мори робинке! Убава си, ама робинка си... Кој сум, 

ме прашуваш, така ли? Јас сум сега како син на царот! Посинет. 

Ми направи и службен документ. Мајка ми вели, ќе ме признае 

за наследник! – Ништо од себе измислено не изрече, зашто не-

двосмисленото однесување на „чичкото Клавдиј“ и настојчивите 

убедувања на мајка му не оставаа место за тоа. Вистината беше, 

всушност, дека првпат, по повеќе време, без зборот „т а а“ ја 

спомна родителката. 

 И додека младата готвачка со некој завид ли, со некоја 

тага ли за себеси, го гледаше со восхит во кој спаѓаше и голема-

та далечина меѓу тоа што го слушаше и себеси, најпосле ѝ ја 

зграби со недоздржан стисок снагата, така што веќе следниот 

миг се најдоа на подот, и дури тогаш кога ги осети штиците под 

грбот, ги почувствува на него и нејзините раце како го влечат 

кон себе небаре некој мошне украсен повит, како оној што ги 

облазуваше дрвјата во неговата дворска градина, поврзувајќи ги 

едно со друго. (Не... не како себичните пауни!...) И никаква по-

мисла на осетена потреба за претпазување, никакво стеснување 

да го буни, зашто имаше тој веќе доволно искуство со сегашната 

слугинка, можеби  не далеку од годините на мајка му, која нај-

првин сама го беше повикала забележувајќи го како возбудено 

ја гледа додека си ги миеше во дворот белите нозе... Ни на девој-

ката не ѝ беа непознати вештини да пружи од себе многу, а и са-

ма да доживее повеќе... 

 – Ќе дојдеш пак? – го прашуваше, гледајќи го со силна 

вљубеност. 

 – Ќе дојдам. Сигурно. 

 Со воздив недоиздишан, допирајќи му ги некако при-

крадливо рацете, и многу чувствено, но и многу сериозно му ре-

че:  

 – Да дојдеш... Ама треба многу да пазиме. Да криеме, 

оти, ако дознае царот, ќе ме заколе... – Некакви морници ѝ треп-

теа зад гласот. 

 – Не си збирај толкав страв во душата. Ништо нема да 

биде – јас ти велам! 

 – Не, никако... Многу те молам... Оти животот не е за та-

ка да се изгуби... Жално е многу... – Таа навистина длабоко трог-

ливо се разжали, небаре некој веќе посегнал по нејзиниот млад 

живот. 

 „Нека биде заштитена... Толку згодна!“ си рече во по-

мислата. 

 Малку и ѝ поверува, ама не умееше како да ја разбере. 

 Само ја праша: 

 – Да не си мажена? 

 – Не. 

 – Си робинка – ѝ рече, гледајќи ја сè уште испитливо, но 

главно ведар. 

 – Сум. 

 – Гледам по кошулата, што ти е со толку мал вез. Ваква 

шара тука не сум видел. 

 – Јас сум од Далмација, Адријана се викам... Нашите се-

лани се побунија, и така паднавме во ропство. 

 Му дојде да се насмевне. – Со везена кошула во ропство! 

 – Не, тука си ја везам. Кога немам што да работам, со тоа 

се занимавам по малку... Ама те молам многу, многу: немој да 

ме дадеш да ме погубат. Немој никако да нè дознаат, момче мое 

мило! – Таа го гушна со веќе покриените, пред малку соголени 

раце, и го бакна уште еднаш, близу до устата. Во окото ѝ виде 

солза.  

 – Добро, немој да береш грижа. – Ретко нешто: Луциј по-

кажа разбирање за нејзината застрашеност. – Ќе ти речев: уште 

еднаш...  Ама добро, сега да одам. По некој ден ќе поминам.     
 

 Луциј продолжи со посетите до „чичкото Клаудиј“, и тоа 

нешто позачестено; спремен беше, ако затреба, и со мајка си да 

се сретне, само успешно да се прикраде до готварницата на Ад-

ријана. Свикнаа еден на друг и со задоволство ги очекуваа сред-

бите. Но девојката и со доста страв. Сега престанаа неговите 

контакти со својата домашна, мошне возрасна слугинка.  

 Мајка му не беше успешна во постигнување на среќава-

ња со него. Тој скоро очигледно ѝ избегнуваше. Дури во старата 

куќа го побаруваше, обидувајќи се да го убеди дека сето што го 

сторила и што сè уште го прави, е за него, за негово добро нај-

многу, тој е постариот брат, затоа таа настојува него еден ден да 

го види седнат на тронот, на местото од Клаудиј. Инаку, што 

мисли тој: зошто таа се премажила? 

 „Мене ли ќе ми правиш магла пред очите и мислиш дека 

не знам зошто си се премажила, зошто и она во старата куќа го 

правеше? Мислиш ти дека уште ти верувам, та си дошла дури 

тука да ми кажуваш лаги! Ај сега, оди таму, витосај се!“ Тоа го 

кажуваа неговите сомничави очи, а еве кои му беа зборовите: 

 – Попусто си се мачела што дојде да ми зборуваш! Јас 

ова не само што нема да го доживеам, туку и не го сакам! Не бе-

ше искрен, но сакаше да ѝ врати со навреда. 

 И притоа сосем независни си ги сметаше извесни свои 

задоволствени можности кои очигледно му  с е  д а д е н и... Тој 

знае и разбира повеќе од еден цар и една заблудана по своите 

курвински страсти немајка, дека само пред него нема ограничу-

вања, зашто тој е нешто друго, зашто тој не е тоа што е мно-

штвото, мравјалникот на ситни и безначителни долу по земјата... 

 Понесено има треперено, замајано внурнат во своите 

мечти, потврдувајќи си го во себе тоа долго носено, длабоко 

прикривано верување и очекување, дури насмевнато, со почув-

ствувана  оправданост,  и понатаму си кажуваше во некој кат на 

себеси дека особено се надева во она што може да го создаде не-

говиот ум и да го напише неговата рака, во едни, всушност, сти-

хувани соопштувања од надарениот дух, што ги пишуваше, иако 

ретко, какви што се божествено вдахновените песни на оние ве-

ќе потврдени поети што си издејствувале место во бесмртнос-

та... „Знам јас, – се расправаше во себе – ме сметаат мене за оби-

чен, и  т а а  и ,чичко Клавдиј', но нека почекаат само, ќе се види 

еден ден дека јас не припаѓам на она ѓубре што го претставуваат 

граѓаните на Рим и сите други Римјани.“  

 Некако, небаре повторно да се беше родил... 

 
                                              (Од романот „Чекори накај боговите“) 

ПЕТРЕ ДИМОВСКИ 

 

НАСЛИКАНА УБАВИНА 
 

Ја виде во сон. Го плени неповратно. Тоа го пренесе во јавето.  

Постојано ја бараше. За да ја најде постојано се движеше. 

Напати ќе допреше приближна убавина, ама убавината од сонот 

остануваше во светлината и продолжуваше да трага.  

За сето време мајка му го воведуваше во игра на разговор да 

ја открие неговата мисла и да допре насет каде е затворен негови-

от интерес со цел да му го отвори светот во кој толку девојки ми-

нуваат крај него а не ги забележува. Му посочуваше и конкретни 

имиња, му кажуваше за нивното распрашување за него, но тој се-

когаш разговорот го завршуваше со извлекувањето: Има време, 

мајко, ќе се отвори тој ден, само времето уште не му е дојдено. 

Кога можеше да се извлече од разговорот, се извлекуваше безбед-

но. Тогаш втонуваше во себеси, милувајќи го присуството на де-

војката од сонот. А од сонот ликот се развиваше во неговата визи-

ја и ја задржуваше и потврдуваше откриената убавина. 

По години неуспешна потрага реши да ја наслика за да ја 

задржи во вечното присуство. Да ја пренесе надвор од сонот, во 

својот живот. 

Таа убавина веќе беше насликана во неговата душа.  

Се вљуби. Вљубувајќи се, откри дека ја губи можноста да 

го повтори вљубувањето и сите жени кои задржуваа негов инте-

рес и му влегуваа во душата знаеше дека мора брзо да излезат, 

не може да ја прифати и задржи нивната љубов, внатрешното 

студенило кое ги пречекува ја ништи врската и го прекинува те-

кот во зародишот на развојот. 

Убавината од неговата душа излегуваше во неговиот свет, 

сега затворен во димензиите на ателјето каде боите, пренесени 

на платното создаваа друг свет, го создаваа волшебниот свет на 

чувствата од душата, светлината од јавето и визиите од сонот. 

Кога четката го допре платното и бојата ја остави својата трага 

по празнината, знаеше дека го допре и дофати движечкиот нерв 

на подвигот и ликот ќе го пренесе веродостојно од сонот. И зна-

еше дека од сликата ќе ги плени срцата на сите кои и еднаш ќе ја 

имаат можноста да ја видат кога ќе ги обгали со својата топлина. 

А не знаеше како ќе се однесува во тој миг, тоа не го знаеше, 

ама знаеше дека љубовта не може да се дели. 

Пред неговите очи се создаваше ликот на платното. Ја по-

примаше земната убавина, ја истакнуваше небесната. Неговата 

рака продолжуваше да танцува со четката и допирот на платно-

то ги разлеваше тоновите на светлината и темнината што се пре-

кршуваа низ неговата душа и преку очите се разлеваа во просто-

рот, преточувајќи го ликот од себе во стварноста, во својот жи-

вот. Магична светлина му трепереше пред очите и затворениот 

простор се отвораше низ сите димензии на универзумот. Имаше 

чувство дека од таму се прелева таа енергија што се вградува во 

делото. Настојуваше да ја следи во нејзиното развивање. 

Работеше до доцна во ноќта, а се повлекуваше од ателјето 

кога надвладуваше силното чувство на исцрпеност и прилегну-

ваше на растуреното легло да собере сили за продолжување на 

работата, да ја наслика до ветениот ден, на таа ѕвездена доќ со 

рамноденица од топлото јунско лето кога годината се поместува 

да поприми нова бројка.  

И до тогаш остануваше невидена за други очи. 

Не откри веднаш дека кога почна да се вљубува започна и да 

се разболува. Тоа беа две случајности одвоени и меѓусебно неза-

висни. Двете се развиваа во своите насоки. Во тоа време секако ми-

слеше на сликата, размислуваше само за сликата и енергијата ја на-

сочуваше за веродостојно изразување на убавината што беше вле-

зена во него, на ликот од сонот кој го добиваше животот. 

 А чувствуваше дека забавува работата. Не ја откриваше причи-

ната. Но кога ќе му натежнеше мамурлак во главата се спушташе по-

ниско, на столчето, не ја испушташе четката, ја задржуваше изгубен 

во следните мигови кога бојата од неа искапуваше по подот, таму ка-

де беше надвисната неговата рака и сонот се чини вклештуваше со 

невидливи канџи кои цврсто држеа а темнината ја впиваше во себе 

бојата на визијата која не стигнуваше да се изразува во јасна слика. 

Тоа секако беше изгубено време во кое четката дополнително и засу-

шува, мислата ја губи силата на интуицијата а светлината отпорот 

кон затемнувањето. Како магла да шеташе низ видикот.  

Сета вина ја пренесуваше на заморот и веруваше кога делото ќе 

го добие својот завршен лик сета изгубена енергија повторно ќе се 

насобери во телото а душата најопфатно ќе го прими, ќе го почув-

ствува и задржи задоволството за создадено ремек дело на уметнос-

та.  

Сликарот целосно веруваше во својата имагинативна моќ и во 

делото во кое го пресоздаваше својот живот со трајност низ вечнос-

та. 

Низ сето време долу го очекуваше мајка му, да слезе по ска-

лите и да се пресретне со животот кој одминува поставен на 

друга страна и, заморена од чекањето се искачуваше горе по 

скалите и зачукнуваше на вратата а не ја отвораше, не влегува-

ше низ неа зашто и нејзе ѝ беше забрането да влегува додека тој 

ја насликува сликата на својот живот. Кога ќе повикаше и пови-

каше, го дочекуваше како излегува мамурен и поспан, со навле-

чена темнина во очите која му го затвора сјајот, но никогаш не 

беа прифатени нејзините примедби, и нејзините молби малку да 

се заврти кон здравјето зашто е очигледно дека го губи. Одгова-

раше дека е заморен, и толку. И, таа да ја отфрли грижата, по се-

која работа доаѓа задоволството и големиот одмор, па тогаш тој 

ќе се изнашета а таа ќе се изнагледа на него. 

Не знаеше дека се лаже себеси. Тоа никако не можеше да го 

допре, да го почувствува, да го открие и дофати. Само кажуваше 

дека не може на празно да го истрошува времето, толку потреб-

но за создавање на големото дело - сликата од сонот насликана 

со визијата на животот во која се внесува моќ да излекува секак-

ви тегоби. 

Навалуваше осетна потреба да пребарува и присилно да из-

влекува затворени сили за да ја изрази својата возвишена екс-

пресија на големото платно кое сега во висина како да не го до-

сегнуваше со четката, јавувајќи се потреба да се поднакрева и да 

се поткачува, и ширината да ја дополнува во ситни чекори кон 

едната и кон другата страна, губејќи ја сенката на платното во 

просторот на ателјето.  

Но издржа. 

Ја виде ѕвездената ноќ како навлегува низ прозорецот а пол-

ната месечина се отсликува од небото. Светилката во ателјето 

беше изгасната, платното што ја прекриваше сликата од љубо-

питни очи беше повлечено и очекуваше зората да го отвори ли-

кот на портретот кога светлината блескотно ќе го исполни ател-

јето и ќе се отвори надвор низ целиот простор. 

Му натежнуваше дремката над очите и му лазеше сонот низ 

душата, ама беше решен и по цена на истрошување на цела пре-

останата енергија во него ова утро да го дочека буден и да го от-

вори денот со полни очи. 

Очекувањето го изневери пред зорката и телото му се нава-

ли на штафелајот, потоа му налегна на подот. Мислата се уште 

му остануваше на сликата, притисната од заканата да се откине 

од неа и да падне и таа на подот. 

Се отвори вратата. 

Широко се отвори вратата од ателјето и низ вратата навлезе 

нова светлина. Од платното се спушти и слезе ликот и му ја вне-

се светлината во очите. Се раздвижи и некоја притаена сила, не-

допрена до тогаш го поднакрена за да се сретне со своето дело. 

Слезено долу, до подот крај него, ликот од сликата, од неговото 

животно дело, од сонот и визијата го обгали со блага топлина и 

во полн опфат на светлината се пресретна со своето создадено 

дело. Убавината беше слезена во неговите очи и кога се спушти 

до неговата душа се откриваше дека е препознатлива и долго 

присутна таму. И се спои во траењето. И повторно излезе од не-

го во просторот. 

Тогаш рече, тогаш само рече. Ти дадов живот. 

Проговори и ликот од портретот. Ќе ти дадам и јас. Ти го 

одзедов, и ќе ти го вратам. Мајка ти, загрижена за твоето здравје 

во твое кратко отсуство од ателјето го открила ликот и ме поба-

ра итно да допатувам. Ја одложив мојата сесија, таа работа сека-

ко може да почека и дојдов да се видиме.  

Како знаеше за мене? 

Се сретнавме во една ѕвездена ноќ со полна месечина и тан-

цувавме во цветната градина на мојата тетка која те замоли да 

насликаш портрет на нејзината внука. Велеше дека во виното 

што се прелева во чашите извира зората низ која се прелева ли-

кот на небесно волшебна убавина. Мојата тетка ме испрати на 

колеџ во Лондон и сега пристигнав да ја видам сликата за која 

претпоставував дека се создава по ветеното, зашто зборот што 

го понесов со себе постојано ми го потврдуваше тоа. 

Мислев дека те видов само на сон. 

Си вообразил за мојата убавина. 

Се насмевна кога ги спореди двата лика. Целосно сум ја 

пренел убавината на платното. 

И во себе го почувствува животот. Повторно го почувству-

ва здивот на животот. 

И одеднаш не знаеше дали тоа е сон, визија или стварност. 

ДИМИТАР ПАНДЕВ 

 

РЈАБИНА 
 

Овојпат нема да Ви зборувам за највозбудливото лето во 

мојот живот, зашто оттогаш безмалку ништо не останало. Дури 

ни во спомените! А сѐ што помнам и што ми остана од тоа лето, 

највозбудливото во мојот дотогаш скромно безгрешен живот а и 

отпосле, беше рјабината. Да не должам, на крајот од летото про-

шетав, не за друго туку да ме видат, по Широк сокак, со едни 

Русинки и со што се знае други -(ин)ки од до кај што постои 

земја на веков. Требашe да ги качам само на воз и ништо повеќе. 

А и јас морав да си ги проверам возовите за себеси за уште едно 

тргни-врати се по полиња и по планини до кај што одат возови 

по белиов ми свет. А веќе бев толку сит од сите што ми беа тоа 

лето на помини-замини, а и од оние со кои смогнав да сум само 

на Ти или на Вие, па дури и само на погледни-загледни, па не-

мав сили веќе ни за полузбор со нив. 

  – Зарем успева во Битола рјабина, ме запрашува највоз-

расната од нив, очигледно не препознавајќи го во мене оној ис-

тиот што го запознала на почетокот на ова или на којзнае кое 

друго лето. 

 – Никако, ѝ велам незаинтересирано и само следам кој сѐ 

ме гледа така во убаво друштво. 

 – Направиле... - почнува таа, со оној ист приповдигнат 

тон како што обично би зборувал во ситуации што не заслужу-

ваат ни внимание а камоли одговор човекот на нејзиниот живот, 

всушност, мојот професор со кого немавме некое си разбирање 

речиси по ниедно прашање од науката, а камоли од литература-

та, но затоа без поговор се разбиравме околу жените: јас имав 

бесконечно разбирање за сите што ги привлекуваше орбитално 

околу него, како што тој умееше да изнајде смисла во оние што 

сателитски ги облетував, злоупотребувајќи го безмерно негови-

от авторитет. Професорски! Јас и немав многу професори, а и 

сите му бевме некако ученици, иако не бевме којзнае каква раз-

лика во годините. Такво беше времето а и науката не беше пои-

наква, да не зборувам за литературата, но и времето почна да се 

менува, па и поезијата и...  да успеваат рјабини во Битола.  

 – Што за рјабина, ѝ велам на Русинката, која очигледно 

подобро знаеше што се случува кај нас од мене недоволно за-

слушан во многу нешта што можат да се дознаат од обична ку-

тија што те гледа в очи и ти зборува в уши, и не го тргам погле-

дот од другите со мене Русинки и други -(ин)ки, сѐ дури не ги 

испратив до на Железничка во стилот јас тебе никогаш не ќе те 

заборавам, јас тебе никогаш не ќе те видам, и само што ги ис-

проверив возовите што одат и љубовта ти ја земаат, па едно што 

се завраќав по Широк сокак само и само да ја земам чантата и да 

ги фатам еден за друг на пусија возовите до Краков, оти профе-

сорот ме имаше наговорено за накај полињата пoлски и плани-

ните средноевропски, кога што ќе видам: рјабини! Низ цел Ши-

рок сокак, поредени една по друга, чинам и од една и од другата 

страна. Или, пак, од неочекувано толку многу рјабини почнало 

да ми се врти во главата и да гледам удвоено. Сакав да се затр-

чам по возот штотуку заќувкан, да направам некоја пат-комби-

нација, да стигнам барем до Прилеп или до Скопје, па ако треба 

и до Чоп, до Москва па и до Сибир, до тие таму некои градови 

на -нск, што ги знаев само од по разгледници што обично ми ги 

испраќаа некои никогаш несретнати -(ин)ки со по една реченица 

а без ниту еден глагол и да им кажам на сите што пред часкум 

во преград им реков збогум... а што ги бев сместил ете така низ 

купеата на брзиот што требаше да биде експресен оти името му 

беше и мило и големо и експресно, за да поминеле низ тој дел од 

Македонија, особено преку Богомила, за да видат сѐ што не им 

бевме доизнаприкажале, што професорот, што јас и другите, за 

нашите предци, богомилите, од какви чаши пиеле и со каков 

прибор јаделе, и како наздравувале додека ги пишувале тајните 

книги... дека навистина има рјабини во Битола. Ќе да сакав да 

им кажам и други горки стихови од руската поезија, значи, јас 

ве љубев, но љубовта... 
 Сѐ што знаев дотогаш, го имав научено од професорот. 
Мислам, што се однесува до стихот, до виното и до жените. А и 
немавме некои поголеми потреби. Професорот си беше хрони-
чар, па бев и јас, и ги знаевме сите возови на име, кој од каде 
тргнувал и каде пристигнувал од кога постои железницата на 
светов и веков, и кој сѐ патувал со нив, особено по наши кра-
ишта, професорот го интересираа, од навика, стари нешта, ги ви-
каа антиквитети, па и мене, иако и тој зборот на -анти многу-
пати не ќе го изговорев како што треба, особено ако бев фрлил 
некоја чашка отповеќе, а знаев и за некои од власта што се викаа 
така некако, а и како ќе бев ист професорот ако не ме привлеку-
ваа во иста количина исти нешта. Особено долгите возови, уба-
вите жени и лошите вина. До снеможување! 

 Професорот не еднаш бил во Краков, а и јас ги знаев си-

те возови за натаму. А и сега ќе одев по негова препорака, да не 

речам, директива. И точно го знаев денот на поаѓање и возот, 

цело лето само на тоа мислев, да не го утнам денот, да не се за-

боравам со таму па да се задржам, чинам затоа и ги оставив на 

станица Русинките и другите со нив, зашто професорот имаше 

добра мисла а зла намисла ако му подзгрешиш нешто, не толку 

во науката колку во друштвото, и веќе точно знаев што треба да 

правам во Краков, па дури и точно знаев што ќе му раскажувам, 

кога ќе седнеме спокојно на неговата тераса, ќе пиеме соплица и 

ќе гледаме на другата страна од границата и ќе се присеќаваме 

за нашинците отаде, распрснати што кај нас што по светот, кога 

ќе се вратам. Од Полска! А и што ќе му кажев, веќе ќе знаеше. А 

и сега до пред малку Широк сокак го шетав по негов наум, а и 

гледав да не испуштам нешто. Само, еве, не знаев, а од каде и би 

знаел дека некому, ете, не за друго туку од злоба да ми направи 

пакост, му текнало да засади, ене, рјабини од обете страни.... Па 

нема да му ги зборувам и рјабините, дури и да ме праша ако до-

знае како сум немал тогаш поим дека има рјабини во Битола! 

 Така замислен со чудија рјабини во умот го одолговле-

ков патот вечнотија цела, ама едно што стигнав во Полска, не 

само што ги заборавив Русинките, туку ги бев заборавил и рја-

бините битолски и сѐ што расте со божја повелба на овој свет. 

Се разбира, освен Полјачките. 

 И Полска не бев ја имал видено не знам од кога, но како 

да беше лани, сношти или вчера, како не бев поминал од кај дра-

гите ми пријатели полски на  професорот само и само да ги ви-

дам и да им однесам по некој локум и кафе во зрна, и шише ви-

но тиквешко и ракија домашна и по некоја книга штотуку изле-

зена и „Нова Македонија“, задолжително. И ги испосетив сите 

од најмладите до средните по врст и ми остана уште највозрас-

ниот што го бев читал уште од дете и што не го имав никогаш 

порано видено а сега му ја знаев само адресата. 

 И тргнав по адресата на крајот од Краков во кој имав ис-

поминато не знам колку зими, но само во центарот, оти никогаш 

не бев подзавлегол на кај понавнатре по тие предградија краков-

ски што ми ги кажуваа испоцрнети од јаглен па и куќите им би-

ле такви и душите, и едно што се доближав до домот од адреса-

та, кога што ќе видам, цел мал бел дом обиколен со рјабини, а 

рјабинките чинам го препокриле со гранките и покривот, а сред 

нив антена сателитска како од приказните за неверување. 

 „Цел свет го гледам од дома“, ми се исполафи домаќи-

нот на сите можни јазици од на овој свет, фалејќи ми го чудото 

што го знаев само од слики и од филмови, а и од по некоја книга 

од иднината што ги бев читал како мал од него напишана  и до-

дека му го давав локумот ми  раскажа некоја приказна персиска 

за локумот, додека мелев од кафето, а голткавме од виното, во 

историска доверба ми потшепка дека исто било и кафе и вино 

како збор оти од ист крај дошле на кај нас и по светов, а за раки-

јата веќе немав уши да слушам и брзина да го следам па влегов-

ме во гостинската во која имаше еден огромен телевизор колкав 

што дотогаш не бев имал видено и што сѐ знае фотелји и столо-

ви в круг наредени а домаќинот од далеку го вклучи и само што 

излезе бојата почна на прсти да врти програми. Ликум и умом 

ми заприлега на рабин. 

 „Ова што го правам е забрането кај нас да се гледа“, бе-

ше неуморен со прстите од левата рака како искусен машинопи-

сец секогаш подготвен за голема буква, а со десната подголтка-

ше од високиот кристал на столче, „но веќе одамна немам што 

да измислувам, пишувам против власта и уживам патувајќи... 

погледни, имам над сто програми, ова е Америка, Си-еН-еН, 

уживаше во големите букви, сакаш да погледнеш од Англија, 

Би-Би-Си, Австралија, Африка, почна сѐ на големите А, а имам 

и Македонска, сега ќе ја фатам, куќа - цел свет ми е“, а јас засед-

нав на најстариот му стол, бездруго од некој минат век, и што од 

умора што од досада бев задремал и сум втонал во некој плиток 

сон. 
 Се најдов сред Париз, седнат во една кафеана, околу ме-
не девојки во облаци од панталони, а на една маса, гледам девој-
ка сама, прегладнета и руска, бездруго од некогашно аристо-
кратско семејство, како да ја бев видел на излитен портрет од за-
фрлена книга во заборавена библиотека, пишува писмо или пес-
на, на кирилица и на руски, со букви од кои повеќето веќе никој 
не ги користи: „не ми е жал за Москва ни за Русија, само кога ќе 
видам рјабина, во срцето ме обзема тага“. Станав од масата, она-
ка полутрезен со „смирнов“ на кристално столче, не да ѝ наздра-
вам туку да ја утешам дека има рјабини и сред Битола и дека пр-
ва згода ќе ја водам и со пајтон ќе ја шетам по Широк сокак, ќе 
му одиме на гости и на конзулот руски, но кристалот се претво-
ри во гранче рјабинкино, и не успеав ни да му се очудам а се 
најдов со девојката париска заедно сред Москва на Красниот 
Плоштад што го знаев како Црвен а таа ме убеди дека е Убав, а 
околу мене тенкови и некои нови луѓе качени на Мавзолејот. 

 „Мажот ми мора да е тука, мора да го најдеме, тој е секо-

гаш тука, се крие и демне...“ 

 Мислев дека е девојка, но сфатив дека мажена била таа и 

ѝ изрецитирав „девојко, црвено јаболко“, оти само јаболкото е и 

црвено и убаво. 

 „И рјаб...“ 

 Не смогнав да ја дочујам што ќе ми возврати, оти ме за-

тресе домаќинот, а и на сон веќе кој сѐ не ми доаѓаше со перо и 

пушка и на баракади од што се знае револуции, па скокнав спот-

нат од столот изрезбарен во некој одамна изминат век.  

 „Се растури Советскиот, не остана ни трага од Варшав-

скиот“, ликуваше со управувачот во десницата домаќинот што 

ми заличуваше на полковник, додека ги менуваше сите светски 

станици само со една единствена вест, а надвор блескотеше на 

северното сонце антената сателитска; додека сум дремел незнае-

но колку, ги откорнал рјабините да шета послободно со управу-

вачот в прсти небаре пеш по светот. И да пишува, само да најде 

нешто анти-.  

  Ден-два отпосле прошетав пак, овој сам, уште од рани 

зори, само што заслезен од возот, по Широк сокак. Од рјабините 

ни трага ни гранка. Немаше, чинам, потреба никому да му пи-

шувам, дури ни на полковникот. 

 Знаев дека знаеја.                                                               

ЛИЛЈАНА ПАНДЕВА 

 

НОСОТ НА ТИНА 
 

 За еден нос, макар и тој на Тина, да биде носечки „лик“ 

во каков и да е литературен текст, потребно е тој да биде един-

ствен. Како оној на Сирано де Бержерак, на пример. Или пак ка-

ко оној на Барбра Стрејсенд. Или пак да ѝ оставиме простор на 

фантазијата за тоа каков треба да биде носот на Тина. Да тргне-

ме, на пример, од правење фоторобот на Тина. Еве, јас ќе ја опи-

шам Тина, а секој од вас ќе може сам да ѝ додаде нос којшто 

најмногу ќе ѝ прилега на нејзиниот лик и карактер. Ова за карак-

терот можеби треба да го ставам во заграда. Ептен тешка задача 

си поставувам. А и не знам дали до толку ја познавам Тина, од 

една страна, а од друга страна, не знам колку носот го отсликува 

карактерот на еден човек. Сум чула дека долг и тенок нос со 

шпиц на врвот, таму каде што се разделуваат ноздрите, оти 

мислам дека медицински врвот е спротивниот крај од оној на 

што го опишав, имаат лошите луѓе. Потребна е само брадавица 

и веќе ја замислувам маќеата на Снежана. Значи, веднаш да ка-

жам дека Тина не е воопшто лоша. За сплескан нос велат дека 

имаат луѓе што можат сѐ да претрпат во животот. Но не и Тина. 

Таа знае да потклекне пред тешка задача. За носот со голема гр-

ба, се знае. Тие што го прифатиле како таков се бескруполозни и 

успешни, а оние што се срамат од него се искомплексирани и 

тажни. Тина не е ни едното ни другото. Малото прчесто носе – 

апсолутна убавина па макар другите делови од лицето  да се во 

апсолутна диспропорција. Тоа е носот на Мерлинка, најпосаку-

ваниот нос на светот. Тина е сосема обична девојка. Тешко дека 

ќе се свртите по неа на улица, но ако еднаш ја запознаете нема 

никогаш да ја заборавите. Коса сечена на степени, со должина 

нешто колку до раменици, боја на мед  измешан со цимет, очи и 

облик и боја на бадем, со усни секогаш исцртани со моливче и 

никако без сјај со вкус на јагоди. Тина знае дека таа боја не ѝ од-

говара многу на тенот, значи повеќе темен отколку светол, но 

толку ги сакаше јагодите! На сред зима како да јадеше јагоди. 

Чувството за вкус ѝ беше извонредно развиено. За разлика од 

чувството за мирис. Се извинувам ако ве изнамачив, но конечно 

дојдовме до поентата зошто е толку важен носот на Тина во при-

казната.  

 Откако памети за себе, носот на Тина нон-стоп тече. Ди-

јагноза – хроничен синузитис. Тина научи да живее со тоа. Оти, 

да се разбереме, без престан да се секне нос не е пријатно ни за 

тој што тоа го прави, ни за оние што се во негова околина. И та-

ка, со години наназад до ден-денешен. И сѐ така ќе беше додека 

мајка ѝ еднаш дома го заборавила лончето со млеко на шпоре-

тот. Тоа си зоврело, си претекло, си течело, истекло, тенџерчето 

почнало да гори, да чади, а Тина мирно им отвора на соседите и 

им вели дека кај нив ништо не гори.  

 Тина не знаеше да каже од кога не чувствува никаков 

мирис. На таа сметка, чувството за вкус ѝ е хиперсензибилно и 

таа не ја чувствуваше загубата со немирисањето. Но по овој на-

стан сите околу неа почнаа да ја убедуваат да ги оперира сину-

сите. За нејзино добро. Тина попушти. Но не очекуваше дека хи-

рургот ќе ѝ предложи, со еден удар две муви, и мала естетска 

интервенција на нејзиниот нос. Нема да ја чини ништо повеќе, 

ќе ја заведат како неопходна за операцијата да биде успешна, а и 

ќе ја отстрани девијацијата на назалниот изговор на сите носни 

согласки коишто во македонскиот јазик се мошне чисти. Тина 

поим немаше дека имала и незабележлива говорна мана. Сите ѝ 

ја препишува на нејзината вљубеност во францускиот јазик. Ти-

на е пред дилема. Дали да ја изгуби таа особеност за сметка на 

поубав нос? Откако ја реши, се најде пред нова, овој пат триле-

ма, петлема, седумлема.Кој нос да го одбере од сите оние носеви 

што ѝ ги покажа хирургот во еден каталог.Затоа, ете, јас, ви ја 

замислувам Тина со нос што најмногу ќе ѝ прилега. Оти едно е 

да се родите со нос што ви го дала мајката природа, а друго да ѝ 

го наметнете на таа иста природа. За да не губи многу време ѝ 

предложив на Тина да посетиме еден стилист чиешто фотограф-

ско око од ништо не прави нешто туку сешто. Со помош на ком-

пјутерската технологија за миг се ереши проблемот на Тина. Не-

ма да навлегувам во оперативните и постоперативните детали. 

Само ќе кажам дека кога Тина прв пат се погледна в огледало  

рече: Вредеше! 

 По операцијата Тина почна да чувствува мириси. Тешко 

ѝ одеше со спојувањето на вкусовите. Тоа е како да го знаеш 

името, а не можеш да го поврзеш со ликот и обратно. Сите беа 

подготвени да ѝ помогнат. Наместо тоа, ѝ направија хаос во вку-

совите и мирисите. Што убаво си го распознаваше светот со ја-

зикот. Особено немаше утка кога одбираше момче. Еден бакнеж 

и знаеше дека тој не е вистинскиот. А сега, овој мириса на „ар-

мани“, овој е унисекс само поради изборот на парфемот, овој 

мириса на лук...За жал, од сите горенаведени и којзнае уште 

колку ненаведени, Тина го распозна само мирисот на лукот. Не-

погрешливо го поврза со вкусот на печени пиперки со лукче, 

пинџурче, свирипиле, макало. Ладен туш за сите околу неа. Џа-

бе операцијата и маките! Но не се откажуваа. А и со тек на вре-

мето Тина почна да поврзува и други мириси со вкусови, но си-

те можеше да ги почувствува само на едно место и сите беа по-

врзани со јадења. Можеби затоа што водач на нејзините сетила 

сепак беше јазикот, а местото на нивното распознавање никако 

не беше кујната – единствено очекувано, туку автобусот, град-

скиот автобус, единствениот превоз што го користеше Тина. Ка-

ков ужас! На Тина веќе не ѝ се влегуваше во автобус. Наутро ѝ 

се мешаа мирисот на кафе, млеко, какао, препржен шеќер, зелен 

чај со ѓумбир. На пладне тоа беше варена брокула со лукче, 

штотуку ставени во рерна полнети пиперки, похувани шницли, 

сите видови салати и риба...Ммм, риба,нејзиното омилено јаде-

ње. И уште многу други мириси во „петката“ на градскиот соо-

браќај. Кој вели дека нашите домаќинки не готват? Тина. Тоа го 

вели Тина. Таа тврди дека сите овие мириси ги распознава кај 

мажи а не кај жени. Кога Тина ќе застанеше до некоја жена во 

автобус не можеше да каже на што мириса – на препржен зеј-

тин, на омекнувач за алишта, на скап парфем или дезодоранс, но 

не требаше да застане до некој маж а веќе знаеше дека наутро 

тој ѝ го подготвува кафето на сопругата, дека тој сечкал праз за 

питата, дека тој ги подлучувал пиперките.  

 Тина не можеше да одлучи што ѝ се допаѓа кај него: ми-

рисот на печени пиперки во неговата коса или пак мирисот за-

стоен меѓу прстите на рацете, впиен под ноктите, наталожен на 

кожата на дланките како крем за раце. Обидувајќи се да си го 

реши овој проблем, таа сфати дека го следи мирисот на еден 

маж. Во кој дел и да се наоѓаше во автобусот, Тина со затворени 

очи му се доближуваше и се опиваше од неговиот мирис. Поне-

когаш ќе ѝ замирисаше на нешто непознато и со денови ги маче-

ше сите околу себе за да го поврзе неговиот мирис со она на што 

мириса. Толку се внесуваше во потрагата што забораваше на сѐ 

друго. И се нервираше кога таа ќе биде неуспешна.Таман ќе от-

криеше Мирисниот, така го ословуваше во своите мисли, тој 

утредента ќе ја збуни со нов за неа непознат мирис. Се обиде да 

направи систематизација на мирисите: резок, благ, кисел, солен, 

јак, бајат, тазе, анемичен, егзотичен, иако за ова последново 

поим немаше што значи, а потоа со систем на исклучување да се 

задржи на еден и да погодува. Ако е кисел дали е тоа расол, да-

ли е само салата од зелка, дали е сос од лимон...Ова ѝ стана оп-

сесија што ја задоволуваше со одење по пазари, по маркети, по 

специјализирани продавници, по ексклузивни ресторани. Се од-

несуваше како дегустатор, само што откако ќе пробаше нешто 

ново мораше да го запише не само неговото име туку и да го на-

црта, со детален опис на неговиот вкус, поврзан со моменти во 

кои го пробала, за да може полесно да го поврзе со моментални-

от мирис. 

 И се случи. Неочекувано и за Тина изненадувачко. Еден 

ден застана до Мирисниот и рече:  

– Печени компири наросени со брашно, црн бибер во 

зрна, павлака, сол, многу оцет и тоа ацидо балсами-

ко, толчен лук, две чешниња и морска риба. 

– Молам?! – ѝ се обрати запрепастениот Мирисен, не 

за друго туку затоа што со денови се прашуваше ка-

ко да ѝ пријде. Брзо се снајде. 

– Која морска риба? – ја праша тој. 

Тина беше затекната. 

– Сите морски риби мирисаат исто – беше првото што 

ѝ падна на памет, иако знаеше, барем таа тоа го знае-

ше, дека тоа не е точно. 

– Не е точно! Ако го распознавте црниот бибер во зрна 

а не како мелен, лукот како толчен, имате истенчено 

сетило за мирис. Која риба? – не се откажува тој. 

Му се доближи уште повеќе. Речиси го душкаше и раз-

мислуваше со триста на саат. Која ли риба е во прашање? Сака-

ше да ги затвори очите.Морам да се концентрирам – си нареди. 

Почна да го спушта погледот и тогаш под неговата десна мишка 

го виде вчерашниот број на дневниот весник што го купуваше и 

мајка ѝ. 

– Ајкула! Ајкула во сос од сѐ она што го кажав.  

– Неверојатно, неверојатно! – со неверица гледаше 

Мирисниот во неа. Како ли погоди?! Ајкулата е 

единствената морска риба што не мириса. Во тој миг 

знаеше дека пред него стои жената на неговиот жи-

вот. 

А таа пак ѝ беше благодарна на својата моќ на запазува-

ње. Откри зошто веќе еден месец го чита истиот дневен весник. 

За да го поврзе со Мирисниот! Мајка ѝ го купуваше весникот за-

ради рецептот на последната страница. И тој! И тој! Мирисниот 

ги испробуваше рецептите од весникот. За волја на вистината, 

Тина не ќе го препознаеше мирисот на ајкулата. Ниту ја вкуси-

ла, ниту имаше таква намера. А состојките на сосот ги издвои 

благодарение на нејзиниот водич во светот на мирисите – лукот. 

Не го прочита синоќа рецептот. Всушност, само рецептите и не 

ги читаше. Тие ѝ беа без никакво значење само на хартија. Го 

прочита  само насловот на рецептот, како и секогаш. 

– Не ми преостанува ништо друго освен да Ве поканам 

на ручек. Рецептот е за двајца. 

– Тогаш не ми преостанува ништо друго освен да при-

фатам. 

Се симнаа на првата станица. 

– Мириса на пролет – ѝ рече Мирисниот колку да каже 

нешто. Беше збунет.  

– Ако Вие велите така – се согласи Тина. 

„Ова е навистина жената на мојот живот“. И ја бакна. 

М-м-м... – на Тина ѝ се допадна бакнежот. Поточно, вку-

сот на бакнежот. За првпат во нејзиниот живот.       

СЛАВЧО КОВИЛОВСКИ 

 

МАРИОВО 
 

Мариово е чудно место. Изолирано е од светот, чиниш 

тука застанало времето некаде во деветнаесеттиот век. 

Долго време се убедував самиот да појдам таму. Ај: оваа 

недела, ај: овој месец, ај: оваа година... И еден ден најпосле трг-

навме: натоварени во една кола, со жената, поголемиот син и 

помалиот син се упативме во непознатото.  

Не можам да го опишам она што не се опишува. А Ма-

риово е токму такво, неописливо. Не знам зошто е тоа така. Мо-

жеби премногу долго чекав да појдам таму, можеби денот се по-

годи сончев и убав, можеби воздухот ми ги разблажи мислите, 

можеби погледот ми ја заврте главата, можеби тивката Црна ми 

ги исплакна очите, можеби камените куќи нè вратија во минато-

то, можеби стариот човек кој нè почести со кафе и сок ни ја по-

врати силата, можеби лубеницата ни го исчисти правот од грла-

та. А можеби сето тоа. Заедно и наеднаш. 

Штотуку стигнавме и се истоваривме покрај бреговите 

на Црна, во малата низина опколена со високи карпи, му се фр-

лив на апаратот. Фотографирав цел ден. 

Жена ми ме прекоруваше: од толку чкрапање, ми вели, 

ништо нема да видиш. 

Знаев дека е во право, но не можев да се разделам од 

апаратот.  

Чекај, си велам како за себе, уште малку. Конечно, бате-

риите цркнаа и апаратот ги затвори очите. Го џитнав некаде во 

багажникот и заборавив на него. Сега на ред дојде мобилниот. 

Сакав да му се јавам на брат ми, но нее... Нема мрежа во ова за-

фрлено место. И можеби е подобро што е така, бидејќи можам 

да им се посветам на луѓето.  

Му се вртам на поголемиот: 

- Ајде, татенце, викни. 

- Ееееее! – викнува тој. 

- Погласно! 

- Ееееее! – повторно тој. 

- А бе, погласно! 

- Ееееее! – крикнува тој со сета сила. 

Одекнува по планините. 

- Сакаш да викнам и јас? – го прашувам. 

- Да. 

- Еее! 

- Погласно – ми вели тој. 

- Еее! 

- А бе, погласно! 

- Ееееее! – крикнувам и јас. 

Потоа двајцата викаме, а жена ми и помалиот се смеат. 

Потоа и ние двајцата почнуваме да се смееме. Потоа сите се 

смееме... Луѓето до нас исто така се смеат. И оние до нив. Потоа 

и тие почнуваат да викаат. И оние до нив.  

Во оваа отсеченост од светот, овој предел ги зближува 

луѓето. Човекот повторно очовечува. 

Види нè! Не се знаеме, а ете заедно се смееме. Ништо 

поубаво од тоа: заедно да се смееш со непознати луѓе. 

 

 

ГРАНИЦА 
 

Често пати размислував за оние луѓе од другата страна 

на границата. Размислував и за луѓето од втората и третата и 

четвртата граница. Всушност, често размислував за границите, 

за нивното значење, за тоа зошто постојат тие. 

Се сеќавам, еднаш, ми се чини дека беше во ‘89 година, 

кога мојот братучед замина во војска. Поминаа неколку месеци, 

па моите родители решија дека треба да го посетат, да го видат, 

да му однесат нешто. И се спакувавме, татко ми и мајка ми, јас и 

брат ми. Утрината рано тргнавме, а претпладне веќе бевме таму.  

Градот во кој служеше војска мојот братучед се наоѓаше 

на самата граница. Буквално. Од последните куќи до воената ба-

за имаше педесетина метри. Тоа мене ми се виде чудно. Го пра-

шав татко ми: „Зошто го изградиле овој град на граница? Не ли 

можеле да го направат малку подалеку, каде што нема да има 

војска?“. Наместо него, ми одговори мајка ми: „Потивко. И мол-

чи. Доста прашуваш“. 

Долго време не ја разбирав оваа нивната постапка. Зош-

то татко ми не ми одговори на прашањето, туку само ја стегна 

вилицата? Што згрешив толку, па мајка ми мораше така закану-

вачки да ми се обрати? И зошто, на крајот на краиштата, никој 

не ми даде одговор на прашањето? Зарем беше можно и двајцата 

да не го знаеја одговорот? 

Како што кажав, долго време не ја разбирав ваквата нив-

на постапка.  

Потоа, кога потпораснав, разбрав дека некои земји се де-

лени и пределувани од други земји. 

Сега уште повеќе знам. Знам и повеќе отколку што мои-

те можеле да ми кажат тогаш, бидејќи студирав историја. 

Мислев дека оние од другата страна сакаа да ни ја земат 

само земјата, а тие сакале да ни ја исцицаат и крвта. 

 

 

ГЛАСОВИ 
 

Кога бев помал, ми се присторуваа нешта. Барем така ми 

велеа постарите. Јас, пак, сигурен бев дека слушав гласови кои 

доаѓаа од некаде. Можеби од никаде и од секаде. Нејасни гласо-

ви, кои се вплотуваа во едно и создаваа реченици.  

Научив да ги слушам. Ги слушав внимателно и научив 

да ги разбирам. Всушност, веќе знаев дека тоа не се гласови, ту-

ку дека е еден глас.  

На почетокот го слушав само навечер, па кога ќе се раз-

будев доцна во ноќта, мајка ми велеше дека сум сонувал нешто.  

Потоа, гласовите (гласот!) почнав да ги слушам и дење. 

Тоа ги загрижи моите. Ме прашуваа што слушам, а јас едностав-

но им одговарав: гласови, многу гласови во еден. 

Ме однесоа на ушно. Ништо. 

Ме однесоа на болница и ми ја снимија главата. Ништо. 

Ме однесоа на психијатар. Ништо. 

А гласовите што ги слушав беа чудно меки: нежни, но 

силни; тивки, но гласни; женски, но машки. 

Ми зборуваа за годишните времиња, за снегот, за сонце-

то, за сувата земја. Ми зборуваа и за некои работи што тогаш на-

вистина и не ги разбирав: за живеењето, за снемувањето, за доа-

ѓањето... 

Интересно ми беше што никој ништо не слушаше, а тие 

беа толку јасни и чисти. 

Интересно ми беше што моите братучеди постојано ме 

прашуваа што ми кажуваат тие гласови, а јас можев да измислу-

вам работи и да ги подлажувам. 

Интересно ми беше што поради тоа, моите ми обрнуваа 

повеќе внимание отколку на брат ми. 

Потоа пораснав.  

Многу работи престанаа да ми бидат интересни. 

Кога почнав да не се будам толку често во ноќите, моите 

станаа и задоволни. Среќни што конечно почнав помирно да 

спијам. 

Јас веќе почнував да не им обрнувам внимание на гласо-

вите. Дури посакував и да ги снема, да заминат од мене, да прес-

танат да ми здодеваат, па нели јас имав многу поважни работи! 

Со текот на времето, тие стануваа сè потивки и потивки. 

На крајот полека ги снема и исчезнаа. 

Денес, кога седам сам во празниот стан, размислувам за 

нив. Мислам дека тие гласови не беа обични детски фантазии. 

Мислам дека тоа Господ разговараше со мене. 

Денес, кога седам сам во празниот стан, посакувам 

повторно да ги слушнам тие гласови. Но Господ веќе не раз-

говара со мене. 

САНДЕ СТОЈЧЕВСКИ 

 

 

ОБ 
 

Облак, облека на проѕирноста,  

тоа е лукавство што само 

еднаш успева, ако е тоа,  

ако успева, ако е тоа тоа.  

 

Обмислен, проветрен, облик 

на редок воздух, на редок вознес,  

преобликувана, чиста случајност, 

празник на иста празнина,  

 

јатка на голема помисла, 

на голема замисла за долг  

спрема должината, да бидат  

 

долу облакот, обликот и проѕирноста, 

да има празник на чиста празнина, 

темното да рече оп, да тече Об. 

 

 

ЛОСТ 
 

Од свирепи остатоци, од ветерот  

и од ведрината, првата пупка,  

виулица, првата чиста разрешница,  

сончогледово, сончево, сонливо око, 

 

околност што лостот ја чека. 

Нека се трупаат разресените 

крпи, на студот, на јасноста,  

на полнотата, ветена алка 

 

на која ќе може да висне,  

со него, без него, наспроти 

него, затревена козја патека, 

свеченост на воинствени соседи, 

на ѕвезда, на две, на три,  

глутница што него го слуша.  

 

 

ОБЛОСТ 
 

Да избиеш, стебло мое, 

мое дно. Обвиткано, пев 

таков, точен, не отстапен, 

неотстапен. Не отповиклив, 

 

неотповиклив. Не урна,  

урнатина од чело не,  

такво, неотстапно,  

да се сопина и да се пени 

 

светата огнена течност. 

И точност, да не може  

да крцне кора, кораб, раб. 

 

Да е, едно, о, едно о,  

на дно, но о само, лост. 

чиста област, пречиста облост. 

 

 

ЛАБА 
 

Лабава плетка водава, рекава,  

Лабава. Сè може таа да види,  

од оној што може да ја види, 

од оној што може да ја води 

 

низ води со бучни грлици, 

нафрлани пликчиња по меката, 

девствена кожа, поле што самата 

ќе си го вети, на кое ќе му вети,  

 

на кое ќе му се вети, без црти,  

без нацрти и кројки, извлечени 

грубо од топла дремка за себе, 

исправена кон една стокмена бројка, 

кон една кројка стегната,  

лабава плетка, плитка, легната. 

 

 

ЛЕБЕДИ 
 

Меѓу нив ти, единствена,  

едноставна, над воспалениот 

раб на светот, на друг, на трет, 

единствениот, едноставен, свет. 

 

Заталкана, толкувана, ти,  

блажена, ти блага, беше ли, 

беше ли ти, беше ли? Ти ли 

беше меѓу нив, една и иста,  

 

од овој единствен, од друг,  

од некој трет, од некој свет,  

од некој одвај овој свет.  

 

Од благословот, од блажината, 

од благоста, меѓу нив ти:  

заталкана, толку толкувана, толку. 

ПАНДЕ МАНОЈЛОВ 

 

 

ОЧАЈ 
 

Има некој 

во градот, 

на улицата: 

Самотијата! 

Нејзиниот глас 

е скршен од липање 

со интонација 

на тишината... 

Очај: 

нишки од пајажина 

во мојата душа! 

 

 

МОЛИТВА 
 

О, Боже, 

Ти што си нè избрал 

за сува корка леб 

на оваа Земја 

на Балканот џенем, 

не давај нè на виорите, 

на ветровите, 

не пуштај нè 

во пороите... 

Не давај нè 

на невремето 

што беснее 

и се спрема, 

спаси нè 

од ѕверовите 

и лиотите 

во нас 

и околу нас: 

едни со други 

да не се јадеме, 

суви коски 

да не си глодаме... 

О, Боже, 

Ти што си нè избрал 

на оваа наша 

света 

Македонска земја, 

те молам, 

о, Боже: 

спаси нè 

од братска омраза, 

спаси нè од бесот 

во нас, 

спаси нè, о, Боже, 

просветли ни ум: 

рака 

брат на брата 

да не крене! 

 

 

 

БОЛЕШТИНА 

 
Кој ли бунар да исчисти, 

длабок бунар македонски, 

кој вода бистра 

од бунар да извади, 

од бунарот полн омрази? 

 
Ќе секне тој, 

Татковино моја, 

ах, ќе секне, 

a никој да се сети: 

што потоа? 

  

Кој камен да стави, 

камен ќошлија 

во ѕидот што паѓа, 

ѕидот на куќата таткова, 

ѕидот на куќата дедова? 

Сè некако паѓа 

катаден се урива 

темелот на Татковината 

а никој да ја наѕре 

болештината! 

  

 

МАКЕДОНСКА ПЕСНА 
 

Слушај, пријателу мој, 

јас гладувам за мојата слобода 

денес, 

јас гладувам... 

Сè што ми требаше 

беше да имам дом, 

да имам слободна татковина 

и да си ги пеам 

моите македонски песни... 

Сега, 

јас одам некаде, 

јас бегам некаде, 

се кријам, 

за ти да можеш да ми кажеш: 

отиде зашто мораше да си оди! 

Но, каде? 

Во Германија, 

Шведска, 

Австралија, 

во шарените сенки 

и убавините 

на сиот свет? 

Прости ми пријателе, 

ова е само  

македонска песна 

од крв  

и солзи! 

ВАСИЛ ДРВОШАНОВ 

 

 

ГЛАСЈЕ 2 
зачудено виење на сопствени гласје 

                                                Јован Котевски 

 

ДОВИК 

 

Ќе ми испрснат очите 

додека гледам низ прозорецот, 

чекајќи те тебе, 

а од тебе нема ни трага ни глас. 

 

Дојди и погледни ме нежно 

па јас ќе те милувам 

од глава до петици. 

Тогаш ти ќе си го прашаш срцето 

дали ме љуби или не ме љуби. 

 

 

ПОЗНАТСТВО 

 

Твојот поглед многу ми зборува: 

ми дава знак за игра, 

а мене душата ќе ми препукне 

од стари љубовни јадови. 

 

Јас не сакам игра само една ноќ, 

туку сакам да ми биде убаво секој ден. 

 

 

ПЕПЕРУГА 

 

Пеперуга ме облетува. 

Дали да ја фатам 

и да уживам во нејзиниот раскош 

или да ја пуштам 

во широк лет да одлета? 

Во недоумица сум. 

Ако не ја фатам 

никогаш нема да уживам 

во нејзината убавина. 

Ако, пак, не ја пуштам да одлета 

ќе го расипам раскошот 

на нејзиниот широк лет. 

 

 

НЕДОУМИЦА 

 

Кога зборуваш 

дишеш длабоко 

и градите ти потскокнуваат. 

 

Ми годи женскиот трепет. 

Го сакам женското бранување. 

 

Само не знам 

дали ми е мене наменета 

гласната воздишка 

или, пак, си вообразувам? 

 

Умот ми лета на две страни. 

 

 

ЗАГАТКА 

 

Ти влезе во мојот живот 

и го направи неизмерно убав. 

А зошто сега се правиш на три и пол 

и спиеш сама зад заклучени врати? 

 

Мојот ум не го разбира светот на жените. 

Тој чуден свет остана загатка. 

Токму кога мислев дека сè е подмачкано, 

оската на нашата кола се скрши. 

ВЕСНА АЦЕВСКА 

 
 

КОЈ ДРУГ 
 

На портата потропнува,  

кој друг освен смртта,  

на животот сестрата. 

 

И прагот го преминува    

на водата заматена,  

на земјата запотена,  

на летото залегнато,  

на зимата што ни иде,  

на домата затраена. 

 

Кој друг освен смртта,  

на животот сестрата,  

на пеење повикува... 

 

Облакот е црна харфа,  

а зраците златни струни  

за врутокот да запее,  

за ветерот да заигра  

на кавали брановидни   

и на гајда, ноев кораб.  

 

Кој друг освен смртта  

камилица расцветува  

а син пелин занишува. 

 
 

МИНУВАМ ГОРА 
 

Гора од зборови, бакарни, сребрени,  

и гора златна од зборови ми дари.   

Гора од зборови со слоговни коски,   

гора од звуци во слоеви сплетени. 

Долетаа врани, се вдадоа волци:  

за секоја врана коска и стебло,  

за секој волк и коска и ребро  

од гората говорлива и густа, 

а за мене јатка од плод костен,  

трнлива коска за мракот в грло. 

Минувам бакарна, коскена гора, 

гора сребрена и златна гора,  

кај тебе идам, бесловесна смрт.  

 
 

ПРИДУШЕНА 
 

Кога прободен воздухот  

низ себе те пушта  

и те препушта на струјата 

со птиците преселници,  

тој премален на зајдисонце  

те отпушта од дланките, 

од мрежите невидливи. 
 

Кога водата пресечена  

низ себе те пушта  

и те препушта на струјата  

до рибите изгладнети,  

низ модрината зацелена  

не те пушта од дланките, 

од мрежите недофатни. 
 

Попусто ќе пее крај вода,  

попусто ќе стреми кон небо,  

со китна круна на красна глава 

трнот вардар, нашиот баждар. 

 
 

НАМЕСТО ЕЛЕГИЈА 
 

Ем блага ем лута  

се сронува дневна  

со сарделите сини, 

со стасаните в тевна.  
 

Јагленот го тресат  

на тасот за тегоби,  

пуза што запалува  

долна земја студена.  

Незацелени сосем,  

слизнуваат лекоодни  

низ процепи огледални 

до високи чардаци  

зад бор што е пеан,    

зад јарбол горостасен  

на планина корабна. 
 

А морето потонало  

со галија и со јунак,  

со врв боров скастрен  

да надојде сенката   

и на небо и на земја,  

да се зачува сонот  

за момата распеана. 
 

Таласами таласаат  

по зборови заталкани. 

Секој златен, едро затегнато.  

Секој сончев, сокол е в сонот. 

 
 

РЕЧНО ОРО 
 

Да затрае зборот в треска,  

доразболен од блатото,  

да заспие зборот зорлив 

над реката заматена,  

– танана, тинана –  

– тинана, танана –  

кај што сокол вода пие,  

кај што девет рани има  

прободени од мразови,  

а десетта ја стрелаат  

криковите од орлиња,  

– танана, тинана – 

– тинана, танана –  

кај што црна дотекува  

а до небо пена прска, 

дури вар е дарот матен,  

истекува, не се враќа. 

КИРЕ НЕДЕЛКОВСКИ 

 

 

ЛОВИШТЕТО НА ЛЕКСИКАТА 
 

Лесно ќе го Најдеш 

Околу тебе е Просторот 

Од книгите до Бескрајот 

Рајот на говорот Лежи 

Само треба да го Слушаш 

Да го Следиш и Гледаш 

Од век до век да го Ловиш 

Низ 

Огромното Ловиште. 

Лесно е да го Откриеш 

Ако добро Слушаш движење 

Од каде доаѓа Возбудата 

Од каде Влегува вистината 

Во народот е Силата 

Во говорот е Безмерноста. 

Огромно е Ловиштето 

Гледај и Лови 

Свој голем Трофеј – 

Песна која ќе го Издржи 

Времето и промените 

И ќе те Држи буден 

Во огромното Ловиште од лексика. 

 

  

РАЈ ОД РАЗМИСЛИ 
 

Сам си го Создаваш 

Слегуваш 

Во светлите соништа 

Влегуваш во своите верувања 

Дека вечерва ќе Стигнеш далеку 

Летајќи лесно со мислите 

Низ своите нови задоволства. 

Сам си го Оформуваш 

Својот Рај од размисли 

Со своја Територија од книги 

Со свои Патишта од стихови 

И со свои Подароци од мисли. 

Сам си Создаваш 

Тоа што ти е Потребно 

За да живееш подобро 

Во својот Рај од размисли 

И на крајoт да му го Подариш 

На светот 

За да Продолжи 

Да размислува Креативно 

Од овој Рај до некој нов 

Измислен после оваа вечер. 

 
 

ОГРОМНА ОРАНИЦА… 
 

Животот ми е 

Огромна Ораница 

Садам 

Размисли 

Од едниот крај до другиот 

Ако го гледам… 

Чекам 

Богат Род 

Од свежи Плодови 

Чекам 

Да се Поздравам 

И со Господ 

Кој ми ги Калеми 

На другиот крај 

Овошките 

На плодната Ораница 

Полна 

Со густи Насади 

Од мисли и идеи… 

Трпеливо очекувам 

Плодна Есен 

И добро време 

За да ја Соберам 

Иднината 

Од својата духовна Ораница. 

ПОЕТОТ И ПРОСТОРОТ 
 

Тие се сложни Браќа 

Бараат да се Шират 

Постојано да Измислуваат 

Некои нови Светови 

Некои нови Можности 

Низ мислите. 

Поетот и просторот се Проект 

Одамна измислен од Господ 

За некаква духовна Рамнотежа 

Меѓу живите и починатите. 

Поетот и просторот се  

Невидлива територија 

Низ која се Движат сите 

Кои имаат фантазија 

И кои можат да Избегаат 

Од овој и оној Свет 

Можат 

Да се Сретнат Некаде 

Повторно 

Како сложни Браќа. 

 

 

ВРЕМЕТО Е ВОЈСКОВОДЕЦ 
 

Далеку пред нас е 

Мавта со раката 

Да го Следиме 

Да не се Изгубиме 

Зад него. 

Далеку пред нас е 

Невидливиот Војсководец 

Мавта со долгата Рака 

Да го Поддржуваме 

Неговиот свеж Јуриш 

Пред 

Рововите на иднината. 

Мавта упорно 

Невидливиот Војсководец 

А ние 

Еден по еден Паѓаме 

Погодени 

Од  

Куршумите на годините. 

ТРАЈЧЕ КАЦАРОВ 

 

 

*** 
 

Се раѓаш како човек 

Живееш како некој 

Умираш како секој 

 

Но, има некои 

кои тоа не го сметаат за важно 

и целиот живот повтат 

стварното да го заменат за лажно. 

 

Доцнат таквите насекаде 

дури и кога ќе треба да сфатат, 

дека на животот и на смртта  

ништо не можат 

ниту да додадат, ниту да скратат. 

 

 

*** 
 

Може и така да се каже: 

Во светот измама,  

секој треба да лаже. 

Зборот мислата да  ја сече 

а секое лошо, за добро да се рече. 

 

Може и така да се каже: 

Во светот трка, 

секој треба победа да брка. 

А штом научи да биде прв 

храна станува на скитник црв. 

 

Може и така да се каже: 

Во светот сон, 

будењето не е победнички трон –  

знак е тоа дека си од животот вон 

*** 
 

Ниту ноќта е ноќ 

ниту денот е ден. 

Наспроти мене времето 

некаде другаде ита. 

 

Сè наоколу е просто, 

непривлечно и немо, 

со плодови што немаат  

ниту вкус, ниту лика. 

Како ли оваа доба може да се вика? 

 

Ни мислата повеќе не е мисла 

ниту погледот е в ред. 

Животот поинаков не е, освен, 

несфатлива игра во дотраениот свет. 

 

 

*** 
 

Да го избереш зборот 

што ќе заболи 

воопшто не е тешко. 

Треба само  

да ја отвориш устата  

и тој самиот ќе го направи тоа. 

 

Да го избереш зборот 

што ќе убие 

воопшто не е тешко. 

Треба само  

да ја отвориш устата  

и тој самиот ќе го направи тоа. 

 

Но, да се избере зборот 

што животот краток 

со нови сили ќе го надополни, 

за тоа, низ затворената устата братко, 

срцето треба да проговори! 

*** 
 

Tреба да се побели 

Во косата, во брадата, во мустаците 

Да се побели треба, во умот и во разумот 

 

Да се побели  

Во читањето и во раскажувањето 

Во пишувањето да се побели 

 

Светот да побели, окото да живне 

Зашто време е да се вратиме, бегајќи,  

во годините што не сме ги живеале 

СЛАВЕ ЃОРЃО ДИМОСКИ 

 

 

СМРТТА НА РИСОТ 
 

1. Рисот умира на свој начин 
 

рисот умира на свој начин: 

гледа во ѕвездите и заборава 

дека и тие гледаат низ него. 
 

се преобратува в о простор 

повисок од целата вселена. 
 

таму гори заветен оган. 

ригаат од ѕвездените окна 

јазиците на апсолутниот змеј. 
 

рисот  е обратно небо 

за кое не знаеме ништо 

 
 

2. Смрзнува на небесното огледало 
 

смрзнува на небесното огледало. 

меѓу кременот и секалото искри 

пределот неосквернет во татнеж. 
 

влакната накострешени ја држат 

огнената топка што трепери. 
 

небото се отвори и му зборува  

како на смртник сред пламнат круг 

дојден од пустинското искушение: 
 

додека се осознавав струполен  

умирав врз своите сознанија 

 

 

3. Рисот умира на свој начин 
 

рисот умира на свој начин: 

како да умира поет. замисли 

да е овидиј, данте или прличев 
 

замисли да е шума што вика 

кон слепото небо како хомер. 
 

замисли ги пределите во темнина 

што ги шират концентрично сферите 

според законите неосознаени.  
 

рисот со самогласките склопува пакт 

на својата смртна постела легнат 

 
 

4. Со самогласките склопува пакт 
 

со самогласките склопува пакт 

ги слути според боите на рембо 

распоредени на сурите висој. 
 

се извишува во искричав нагон. 

и ја осветлува ноќната штама. 
 

боботи идеалот на бурата зафаќа.  

дожд од змии и други влекачи  

тетовирани тајни пораки на нив. 
 

рисот ги спушта мраморните клапки 

и ја смирува вселената во уплав 

 
 

5. Рисот умира на свој начин 
 

рисот умира на свој начин: 

јазикот немушт го принесува 

на синијата со леб и сол. 
 

седат небесните предци 

околу синијата како ореол. 
 

неговиот скок има распон 

од месечината до сонцето 

дур станува златен прстен 
 

околу својата земја свиен. 

земјата позлатена нѐ праши. 

6. Останаа само знаци 
 

останаа само знаци 

од златните ѕвезди 

врз ноќните лисја 
 

смртен студен здив 

ред и совршена мера 
 

скаменет ветер ги зачувал 

канџите по врвовите – 

записите на вековите: 
 

– ги знам минатите војни 

идните ги слутам 

 
 

7. Рисот умира на свој начин 
 

рисот умира на свој начин 

среде штамата што трепери 

како затегнат лак 
 

пред стрелата да се пушти 

низ шумата што се движи. 
 

стеблата се огнени прстени 

одречена идеја за жртва 

мермерна темница што капе 
 

како солза од кошута врз тревата 

сува на дното од понорот смртен 

 
 

8. Во тревата лежи со очи 
 

во тревата лежи со очи 

покриени од облаците 

и отворена уста низ која 
 

мравки му врват. шепите 

земјата ја стискаат во едно. 
 

од земјата едно сонце 

ледена светлина шири. 

од небото едно дрво 
  

го вознесува со гранки 

подадени како раце. 

 
 

9. КОДА 
 

окото смртно го принесува 

во длабочината на месечината 

набрекната и дива 
 

и го диши светлосниот прав 

од патот на Млечниот Пат 
 

оттука натаму 

како факли во снегот 

трагите му гореа 
 

во стрвна музика 

на планинските оргули 

 

 

 

 

 

 

 

 

 

 

 

 

 

 

 

 

 

 

 

 

 



РАСТ – списание за книжевност, уметност и култура 

Бр. 17                                                                   2017 год. 55 

 

МИЛИЦА ДИМИТРИЈОВСКА-РАДЕВСКА  

 

 

КУПИ СИ 
 

Купи си што сакаш 

Ми редиш горостасно 

Говорливо мое око 

Скопци и прапорци 

Узенгии и ќостеци 

Ред синии ред  амбари 

Ред соништа ред  привиди 

Купи си што сакаш 

Во мигот ме навасуваш 

Ми ја гоштеваш мислата 

Лунѕај око гурелаво 

Да си имам  

Од тоа што немам 

Би те имал и 

Кога те немам 

И со пари и без пари 

Ти моја си 

Јас твоја сум 

Неречена љубовијо! 

 

 

МИ ПОРАЧА 
 

Ми пререче 

Ме осуна 

Ме засени 

Сè забрани 

Сè меѓници 

Сè огради 

Сè вака и вака 

Сè онака и онака 

Јас налево ти надесно 

Ти одоколу 

Јас в среде во срцето 

И да се разминиме  

И да се одминиме 

Ти ме бараш 

Јас те начекувам 

Јас те сонам  

Ти ме разбудуваш 

На јаве е пустелија 

Во сонот е видвиделија. 

 
 

ЖЕНА 
 

Се појави 

Те видов 

Едноставно  

Жена 

Ме оставаш 

Да думам  

Да редам  

Да шестам 

Од каде доаѓаш 

Каде заминуваш 

Самувам во мислата 

Додека се сетам 

Ми те зеде минатото. 

 
 

ЗАШТИТА 
 

Чувај се 

Од атот и патот 

Од јатото и златото 

Чувај се од очи назорливи 

Од луѓе многузборливи 

Од весели жени 

Од пресметливи промени 

Избегнувај ги 

Леснотија та 

Доверливоста 

Пресретливоста 

Похотливоста 

Празнотијата 

Но колку и да ти повторувам  

Колку и да ти се лутам 

Колку пати и да ти забранувам 

Колку и укори да делам 

Од сè ќе се изгори човек  

Не еднаш не двапати 

И ќе си рече сам 

Повеќе не! 

Повеќе никогаш! 

Но од дното на душата 

Некаде од закасаното во залакот 

Од најтврдото во зборот 

Ќе те собори 

Ќе ти го исправи патот 

Ќе ти ја урниса довербата 

И тоа што е е твое си врви 

И караванот и патот. 

 
 

ПОВЕЛА ДА ИМАШ 
 

Правпрудолу 

Правпругоре 

Ја начекуваш  

Светулката 

Да го обележи синорот 

Земи го 

Земи ме 

Забаталено 

Сеќавање 

Неволница 

Неверица 

Ненаше 

Здомување 

Кој рече 

Што рече 

Во душникот 

Како чингел 

Раскостено дишење 

А ми велат 

Отвори го очите 

Наши сме си ваши сме си 

Ничие повелање. 

БЕЗДУШНИК 
 

Како молец  

Како презреана леблебија 

Како излитено палто 

Како отстоена вода 

Сакаш промена  

Сакаш промена 

Сакаш одмена 

Сакаш отскок 

Бараш игли и закрпи 

Бараш конци и прапорци 

Бараш реси и потреси 

Бараш  што имаш и немаш 

Оставаш замор и грагор 

Оставаш зазејано и презрејано 

Оставаш закинато, заминато 

Оставаш ако ти даде душата 

А душа немаш .... 

МИРЈАНА СТОЈАНОВСКА  

  
 

(Извадок од поемата „Бегалци од својот дом“) 
 

Мојата земја е парцела 1108 

во која се експериментира 

со воздух, 

со вода, 

со храна, 

со ДНК 

и со сите молекули 

како на првиот генетски мутиран ДОЛИ. 
  

Ќе издржи ли овој народ 

или ќе се претвори во хибрид 

што ќе личи на сѐ, 

но не на Македонец?! 
  

Јас сум 

број 1108 

регистрирана 

како 

бегалец во својот дом. 
  

Патувам 

со мојот народ 

кон север, кон запад. 

Америка е апликацијата на надежта 

на многу ружи и виножита 

кои се слеваат во мојата чаша со вино. 
  

Очекувам ослободување 

од прашањето 

до кога бегалци ќе има, 

луѓе кои се плашат 

да живеат во својот дом, 

луѓе кои не можат да бидат 

свои и креативни, 

туку само скитаат 

од автобуска на железница 

како бегалци од себе, 

како бегалци од својот дом. 
  

Од кого бегаат? 

Од кого се плашат? 

Каде патуваат? 

Каде ќе стигнат?! 
  

Тие се уморни, 

тие се жедни, 

тие се страдалници, 

бегалци од своите, 

во својот дом. 
  

Немаат мир, 

немаат сон 

со кој го сонуваа 

најслаткото патување 

во земјата каде сė е возможно 

                                    чисто, 

                                    достапно, 

                                    слатко, 

каде стомакот е полн, 

каде има место 

да се зборува за најновиот портрет 

на мојата земја 

со зелени ливади, 

со тревни појаси, 

со црвени планини 

од големите дела 

на старите мајстори 

на перото, 

на платното, 

на живиот театар, 

на интернетот како алка 

на поврзување 

со световите, 

со вековите... 
  

6. 

Јас сум патникот број 8, 

патувам од Богомила 

до мојот мост 

за да ги премостам 

сите пречки 

во мојата земја, 

за да ги вратам 

бегалците во својот дом. 
  

Мојот дом е ветената земја 

на предците и овие сега 

кои ја сакаат, а ја губат 

својата земја. 
  

Ќе застанам на патот 

ќе се спротивставам на секој прелет, 

но дали може птица 

да се спречи во својот лет? 
  

7. 

Птицата е слободна 

само таму горе 

таа припаѓа на синото небо, 

нејзината сила е во висината 

во небото како бескрајно море. 
  

Таму го гледам мојот народ, 

сите ѕвезди трепкаат 

како спој со секој од нас 

да го отворат патот до небото, 

како пат до својата земја, 

како пат до својата ѕвездена парцела. 
  

8. 

Богатство на долгиот јазик 

со дијалекти, 

благослови и слави, 

дури и клетви и празноверија, 

и други сторенија 

ја истегнуваат душата 

на мојата земја. 
  

Плаче таткото на историјата, 

плаче за оваа земја, 

сите ја сакаат за да ја распарчат, 

да ја спакуваат како билет 

и да ја однесат 

на друга планета 

и таму 

да биде нивна земја. 
   

9. 

Моето знаме 

се претвори во Змеј 

кој нѐ фрла 

стотина години назад 

оти владетелите не сакаат 

да го поделат имотот 

на идеи и желби, 

благосостојби и чувства 

со својот народ. 
  

Затоа овој Змеј 

се заканува 

да нѐ направи сите 

Бегалци од својот дом, 

Бегалци во својот дом, 

избезумени луѓе 

кои не знаат што е што, 

кои се изгубиле 

низ вителот на вредности. 
  

Системот ги здробил 

и сега тие трагаат 

по парче леб, 

по сува корка леб 

како Рацин и Ленка, 

како Коле и Блаже, 

како сите трагачи на смислата 

во бесмислата на денот. 
  

10. 

И по стопати си велам: 

Ќе натрупам песочиште и чакалиште 

на дувлото 

за да крепи, 

да крепи 

за да не се случи пак поплава, 

поплава во мојот дом!!! 

ЕЛИЗАБЕТА ЈОНЧИЌ  

 

 

ПАТНИК ВТОР 
 

Тежок ли е зборот кажан, 

а неслушнат и неизговорлив 

кога душата сама на себе си кажува  

како ноќта на денот што му шепоти 

приказ за светлината која ќе ја изгасне 

кога тој ќе догори со последниот зрак. 

Сува ли е голтката на душата пустина 

што влагата си ја подголтна 

кога зборот го задржа 

како Јуда сребрениците,  

и падна под власта на гревот. 

Бедно е срцето кукавица 

кога душата сама на себе си кажува 

двоумие, 

борба против надежта 

и Пандора над кутијата. 

Гревот не владеел со мртви луѓе, 

но тежок е зборот кажан неизговорен 

кога душата сама себе се слуша и си кажува 

да се има сè, а ништо да се нема 

измамен патник мечтател. 

 

 

ПАТНИК ПРВ 
 

Го дишам чекорот, го газам здивот 

за огнен ветер, кован синџир 

Послание апостолско 

во градбата на душата. 

Се облачи. 

Рано замолчувам зборувајќи. 

Слушам, чекањето зборува 

газењето смачкува и дише. 

Огнен синџир за ѓердан 

на облаче. 

Ветер кован за обрач 

на небото. 

Небото ко окото 

се отвора и затвора 

дење трудно до недоглед 

ноќе трудно за гологлед. 

Го дишам чекорот и чекам. 

Го газам здивот и чекам. 

Го задушувам поривот и чекам. 

Ниту сонце, ниту дожд. 

Замолчи го зборот кога сака да се рече. 

Се омрачи. 

Молчи зборот. Риба сторен. 

 

 

С(НЕЖНА) ДУША 
 

Ќе ја растргнам покривката  

од снежната душа,  

како пчела поленов прав 

од цветот, 

нежно и лековито. 

Тогаш 

големото Тој ќе пукне 

и во расцепот, 

мразот ќе го бакнува пламенот. 

Ќе испари надбакнежот на гневот. 

Се топи и гасне снежната душа. 

Како во равенката на Ван дер Валс. 

Музо моја, не ми ги скржави зборовите, 

остави ме да пишувам за снежната душа... 

Врескам во градите како дете од ноќни стравови 

а пергата на зборот ја нема... 

Се топи и гасне. 

А да станев јас перга 

и цела зима да ја хранев? 

А да ја измиев јас со светлина 

во моето животно искушение? 

А да се молев во исчекување на утрешнината? 

Ќе донесеше ли таа нов параметар? 

Не знам се топи и гасне,  

станува ништо, но чудно 

има сопствено значење. 

Ти мојот Бог си, моја храна 

нека ми прости Творецот 

превосходен, без почетен и бескраен 

Творецот непроменлив. 

Знае тој 

Снежната душа моја и негова е  

во неговото вечно време. 

Без него сите би врескале  

како деца од ноќни стравови. 

 

 

НЕ ДЕН 
 

Утро. 

Облаци се капат во езерото 

лебдеат силуети од експлозивни форми. 

Зелените врвови беровски ели го бакнуваат небото 

усните им се собрани, тоа ги љуби, прегрнува 

но сонцето - немирно трепери.  

Утринава во твоите очи прочитав немирна песна  

ми замина со молчење притаено,  

немирот го остави да пее притаени ноти 

кои толку сакав пеејќи да ги љубам 

додека ти ме прегрнуваш. 

Лебдее во душата 

немирот трепетен  

таму кај што пее срцето. 

Изгрејсонцето утрото го видов во огледалото 

зад моето десно рамо  

хармонијата на движењето ја усогласи озраченоста на цветот. 

Посакав да бидам пеперутка над хоризонтот 

видливата далечина да ја направам блиска 

еден ден, една ноќ, еден век. 

Еднаш сакав да запишам  

за киселкавите трненки покрај патот 

за вкусот нивни што ми ги собираше усните, 

да напишам како ме лажеа сините плодови 

и колку се плашев од дивите гранки. 

За делот од детството поминато со боси нозе во врела пепел. 

Сè да те боли, а слатко да ти биде... 

Утро, 

како вкусот на трненките  

како изгорената кожа на меките стапала... 

И тогаш посакав да бидам пеперутка над хоризонтот  

никогаш да не го заборавам вкусот, болката, стравот  

да ги одмолчам притаено тие немирни ноти 

а да чувствувам проклето силно... 

Постои ден и кога ноќта се чини посветла од сонцето. 

Тој ден, не ден никогаш да не го доживееш. 

 

 

НАЦРТАНА ПЕСНА 
 

Лисјата на  

Старите чинари цртаат песна. 

Правот на мислите  

остана стуткан како собран чадор. 

Еден заинатен глог  

злобно откина крв и месо. 

Слушни ја црвената музика 

доаѓа од дното на срцето. 

Таму коприви, за лек и за болка. 

Паѓаш и стануваш 

трчаш и скокаш 

како антилопа 

Дива или спитомена од животот леопард... 

Зелена антилопа, црвена антилопа. 

Црвена антилопа,зелена антилопа. 

Додека не стане сончевина. 

Удар песна гледам. 

Ситни капки танцуваат  

како стари балерини со воспалени зглобови. 

Продолжуваш или застануваш? 

А душата? 

Старее ли душата со телото? 

ДИМЕ РАТАЈКОСКИ 

 

 

ВЕТУВАЊЕ 
 

И трипати да се одречеш од мене, 

Јалнаш ќе ти е зборот во овој маслинест свет полн со горчина.  

Присети се, си ветивме нешто! 

 

 

АГОНИЈА 
 

Дали ме гледаш низ ова пепелаво огледало? 

Сив ко невреме, 

Во овој црно-бел мозаик од распарчени вредности. 

 

 

СОМНЕЖ 
 

Живееме во сон 

Испреплетени во јазолот на сопствениот сомнеж. 

Гласот твој одекнуваше од другата страна на планината 

Кон нашето последно прибежиште. 

Го замени денот со ноќна престилка и ѕвезди,  

кои повикуваа на блуд. 

Од очите ти извираше гревот, 

Кој ги потиснуваше солзите на твојата доблест. 

Залудно плачеш во себе! 

Само Господ ми е сведок дека те љубев, 

Од онаа страна на планината. 

 

 

СЕНКА 
 

Тајната на мудрувањето завиена во конакот на пророците 

Пејзаж од бои допрени од гранките на стариот орев 

Преку ридот во планината во недоглед издлабени дупки 

Во нив светлината на утрото ја буди смислата на животот 

 

Застанав до ѕвоното како бледа сенка 

Овде е мојот дом, 

Овде е мојот гроб. 

 

 

ПЛАЧ 
 

Мојот свет е една голем лага 

 Безумие, 

 Лудило, 

 Невдахновение. 

 

Го чув гласот на Отецот: 

Овде сме едно и 

Сите горко плачеме во твоето срце.  

 

 

СКИТ 
 

Фрлен со мислите во скит 

Обземен од блажината на гревот 

Дај ми ја дланката  

за да ти ги видам цртите на животот.  

Те прашувам? 

Зошто проколнато го врежа мојот лик  

во олтарот со фрески 

И залудно ми ги избоде очите  

небаре сум светец. 

 

Ладно е без тебе меѓу камењата 

Во овој горок скит.  

НИКОЛА ИЛИЈОВСКИ 

 

 

ПАНТАРЕИ (ХАИКУ) 
 

* 

галеби на кеј 

со мислите сум таму 

охридско езеро 

 

* 

летам во сомнеж 

вистината е лага 

о, долго паѓам 

 

* 

ноќна музика 

песната на врабецот 

издолжено ехо 

 

* 

утринско радио 

одново работен ден 

колку сме сами? 

 

* 

полноќен шепот 

љубов на далечина 

празен телефон 

 

* 

час по час - нов блуз 

радоста е чекање 

во сонуван од. 

 

* 

неделен ручек 

долго наздравуваме 

пијано време 

* 

под облаците 

сегашноста е брз воз. 

каде ќе одиш ти? 

 

* 

слета мушичка 

на црвена кошула. 

огнено утро. 

 

* 

априлска вечер 

жената е возбуда 

што согорува. 

 

* 

црвена соба 

голи сме и одново 

штурците пеат. 

 

* 

пантареи! о, да... 

расплаканиот мудрец 

е повторно жив 

 

* 

црвена жена 

лежи гола крај брегот. 

секс и рокенрол 

 

* 

во утрото сон 

постојам во потсвеста 

како илузија 

 

* 

сенки по патот 

ноќта е стар волшебник 

чекај ме. доаѓам! 

* 

ти си поплава 

во летен немирен сон. 

завршува ден 

 

* 

и комарецот 

се чуди на мојата 

нетрпеливост 

 

* 

лажно постоење 

тишината е солза 

плачи времето 

 

* 

се релативно 

и животот и смртта 

не застанувај! 

 

* 

море. недоглед 

на каменот морски еж 

солени мисли 

 

* 

те посакувам 

да бидеш месечина 

во оваа долгa ноќ 

 

* 

длабоко небо 

тони во недогледот. 

сина поетика 

 

* 

лажен календар 

го сметаме времето 

како мерлив факт 

* 

старецот рече: 

„и јас бев некогаш млад, 

сега сум дете“. 

 

* 

во чоколадото 

има повеќе вистина 

од сите вина 

 

* 

студено утро 

само јас и врабецот 

во тишината 

 

* 

запрена мисла 

можеби времето е 

сон без почеток 

 

* 

задоцнето утро 

над огнот шум. се вари 

телешка чорба 

ЗОРАН ПЕЈКОВСКИ 

 

РЕКВИЕМ ЗА СМРТТА 
 

СЦЕНА 1 
 

(Состојба на агонија во некакви илегални простори непозна-

ти дури и за сите нив. На сцена Апостол, Марија, Коле Не-

делковски, Волче Наумчевски, Првиот идеалист, Маргарита 

Софијанова, Втор идеалст, Ратка, Никола Оровчанец, Ни-

кола Јонков Вапцарот) 

 

ГЛАСОТ НА КОСТА РАЦИН 

 

(Кон сите) 

 

„И ако не умрам дома 

туку кај што стии пиштат 

в борба искри кај што л’штат – 

блазе речи на душата 

има зошто душа да е!“ 

 

АПОСТОЛ 

 

(Веднаш по Гласот на Коста Рацин. Кон сите) 

 

Не е болката во раната што искрварува, 

туку тоа што и поколенијата ќе ги боли. 

Ти искрвари како вино од скршен бардак, 

а тие ги бришеа само крвавите траги. 

 

ГЛАСОТ НА КОСТА РАЦИН 

 

(Веднаш по Апостол. Кон сите) 

 

„Јас јачам, 

ти јачиш, 

тој јачит, 

сè друго било само с’лнце во огледалце.“ 

МАРИЈА 
 

(Веднаш по Гласот на Коста Рацин. Кон сите) 
 

Го чекаа истекот на последната капка живот, 

како сенки на нaдвиснати мршојади, 

и го згуснуваа мракот на својата завера 

да нема ни ѕирка за зракот на вистината, 

телото плитко, а вистината длабоко закопана 

да не за’рти сомнеж, 

од гнилежот на послушноста! 

 

КОЛЕ НЕДЕЛКОВСКИ 
 

(Веднаш по Марија. Кон сите) 
 

Го премолчија времето на тајните заговори, 

ги покрија трагите на твоите ракописи, 

го расчистија патот кон походот, 

убијците одродени од татковината,   

до кои не допрел врелиот копнеж, 

на „Антологијата на болката“, 

што ја остави како аманет за навек. 

 

ВОЛЧЕ НАУМЧЕСКИ 
 

(Веднаш по Коле Неделковски. Кон сите) 
 

Не го поделивте последниот оброк, 

онака братски, како што личи и приличи, 

а под заклетва бевте 

да умирате еден за друг, 

а сега од здивот нивни 

само морници те лазат 

додека истекуваш капка по капка 

во длабокиот вир на судбината. 

 

ПРВИОТ ИДЕАЛИСТ 
 

(Веднаш по Волче Наумчевски. Кон сите) 
 

Помниш ли, о бунтовен пролетеру, 

колку изневери проѕвездија 

во твоите тревожни несоници?! 

МАРГАРИТА СОФИЈАНОВА 

 

(Веднаш по Првиот идеалист. Кон сите) 
 

Веруваше како што љубеше, 

до болка ранлив во сонот, 

а соништата те одминуваа, 

како лудости и патешествија. 

  

ВТОРИОТ ИДЕАЛИСТ 

 

(Веднаш по Маргарита Софијанова. Кон сите) 
 

Ја помиш ли Магдалена: 

„ангел лице – камен срце“. 

Сега немаш време да се сетиш 

на русите коси, 

на бојкотот на страстите. 

О, Невен Пејко 

на украдените стихови, 

на последниот акростих, 

во мирната соба, 

и одговорот конспиративен, 

како тајна лозинка. 

РАТКА 

 

(Веднаш по Вториот идеалист. За Коста Рацин. Кон сите) 
 

Беше восхит и инспирација, 

силно возвишено сакан, 

ама некој друг се воздигна моќен. 

 

ПРВИОТ ИДЕАЛИСТ 

 

(Веднаш по Ратка. За Коста Рацин. Кон сите) 
 

Сети се поету, пролетеру, 

не е секоја борба света, 

сонувачу! 

Ајде сега бори се со овој сон, 

и порази ги високите идеали  

на последната голтка живот. 

НИКОЛА ОРОВЧАНЕЦ 

 

(Веднаш по Првиот идеалист. За Коста Рацин. Кон сите) 

 

Сети се на директивата, 

на брачната завера, 

спасител за оној во занданите. 

 

ВТОРИОТ ИДЕАЛИСТ 

 

(Веднаш по Никола Оровчанец. За Коста Рацин. Кон сите) 

 

Ти веруваше, 

другарите те изневеруваа, 

и ти изневеруваше, 

еј Солев, 

еј Рацин, 

еј Невен Пејко. 

Еј Дончо. 

Еј! 

 

НИКОЛА ЈОНКОВ ВАПЦАРОВ 

 

(Веднаш по Вториот идеалист. За Коста Рацин. Кон сите) 

 

Кому ја даде АНТОЛОГИЈАТА. 

Кому ја подари УТРИНСКАТА ХИМНА. 

Кого исчекуваше мајка до зори. 

Сети се пролетеру 

на студениот поглед 

на јаничарите од српското братство. 

Еј!!! 

Кој е тој зад вас, 

што ја засенува планината, 

еј колку е црвен овој мрак! 

 

(Сцената се затемнува се слуша тешка музика од која очите 

се полнат со солзи) 

СТЕФАН МАРКОВСКИ 

 

ГРАНИЦАТА/ГРАНИЧНОСТА КАКО АБЈЕКТ И 

ЧОВЕКОТ/ЧОВЕЧНОСТА КАКО НЕГОВ КОНТРАСТ 

ВО ПОЕТИКАТА НА ИВО АНДРИЌ 
 

 Категоријата абјект (анг. abject) вообичаено алудира на 

ситуација која што симболизира некаква морална и културно-со-

цијална безизлезност/недостоинство, односно „вредности“ реа-

лизирани во одредена „психолошка нечистотија“. Овде абјектот 

ќе го разгледаме од аспект на неговата дефиниција од страна на 

Ј. Кристеваi, при што неговото негативистичко поимање би го 

замениле со едно интердисциплинарно поимање кое психоана-

лизата, родовите проучувања и книжевната теорија и методоло-

гија се обидуваат да го (ре)дефинираат изминативе децении.   

Радикалните промени кои модернистичките/авангардис-

тичките (Дада, постмодерни, пост-структуралистички...) поети-

ки ги воспоставија во категоријалните толкувања на нечистото, 

сугерираат дека „нечистотијата“ повеќе не може да се толкува 

униполаризирано; според овие поетики, само оние кои „се из-

валкале“, искусувајќи ја онаа страна на животот ја осознале неј-

зината вредност. Така, нечистото согласно поетиките од новиот 

век, под влијанија на новоетаблираната Бодлерова естетика на 

грдото, Лотреамоновиот Малдорор, Мореасовиот „Симболис-

тички манифест“ и Малармеовата критичка песна станува цен-

трална тема на промислување.  

Така, прилично неутрално категоризираната „нечистоти-

ја“, во овој контекст, значајно се разликува од онаа кон која воо-

бичаено алудираме во секојдневниот, па дури и во голем дел од 

книжевно-уметничкиот говор; самата дефинициона неиздифе-

ренцираност на терминот „абјект“, се јавува, можеби, како свое-

виден метареферент, алудирајќи на неиздиференцираноста и не-

совршената разграниченост на која воедно и се однесува. 

 

Границата и „граничниот абјект“ во Андриќевата поетика 
 

Абјектот кај еден од досега најзнаменитите претставници 

на балканската литература, Иво Андриќ, претставува повеќеслојна 

категорија која книжевно-теориски може до одредено ниво да се 

долови „објективно“. Остатокот е препуштен на самиот читател. 

Така, Андриќ во „Крајпатни знаци“ii, би рекле, со доми-
нантно имплицитен тон во прво лице посочува на потребата за 
индивидуално справување со нечистотијата и напуштање на све-
тот на касабата исполнет „со беда и комичност, Гогољевска ко-
мичност“ во духот на Гандиевата максима „Биди промената која 
сакаш да ја видиш во светот“. На овој начин, реалистичкото до-
ловување на животот во касабата, наместо кон индивидуалните 
лелекања на секој од нејзините жители, ја таргетира нужноста 
од самата промена на колективно ниво, додека, сугестибилноста 
го втерува самиот читател кон своестрано вклучување во истата.  
А кај Андриќ секоја промена почнува со преминот на границата. 
За промената на касабата е потребна врска со светот отаде и 
волја, односно храброст истата да се искористи. 

За остварувањето на ваквата промена постојат 2 можнос-
ти: 1) позитивна – кога доаѓа до трансформација преку релатив-
но постепена прогресија (соодветствувајќи на постепен труд); и 
2) негативна – кога трансформацијата се постига по пат на брзи 
и рискантни прогресии (во приказната тоа се најчесто кражби, 
коцкарски зафати, битки); притоа, останува возможноста за ком-
бинирање на општата промена на ситуацијата со (не)промене-
тост на лико(ви)т(е)-носител(и) на истата. Себетрансформација-
та, по правило, оди во пар со втората можност, соочувајќи се со 
стапиците на абјектот, и како што е тоа често случај со реалниот 
живот – наседнувајќи на нив. 

 
„Мостот на Дрина“ („На Дрини ћуприја“, 1961) 

 
Несомнено е дека во докторската дисертација на Андриќ 

од 1924, насловена „Развој на духовниот живот во Босна под 
влијание на турската власт“ (ориг. герм. Die Entwicklung des 
geistigen Lebens in Bosnien unter der Einwirgung der turkischen 
Herrschaft) се обопштени неговите главни филозофски гледиш-
та, каде појдовна теза е дека Босна како резултат на Осман-
лиското робовладетелско уредување престанала да ја одигрува 
својата „природна функција“ – функцијата на „мост“, односно 
спојувалиште меѓу европските и азиските култури и традиции, 
додека, во рамки на Австро-Унгарија, пак, претставувала безна-
чајна, мрачна точка на моќната Империја.  

Што се однесува, меѓутоа, до влијанијата и инспирации-
те да го напише ова дело, несомнено е дека клучни се оние од 
Андриќевото секојдневие од детството во Вишеград кај тетка си 
Ана Маткувшик, додека ги слушал квази-фантастичните приказ-
ни на постарите за историјата на чудесниот мост. Во книжевна 
смисла, Андриќ во „Мостот на Дрина“ (срп. На Дрини ћуприја / 

Вишеградска хроника) претставува градител и „објективен про-
следувач“ и на (историјата на) еден поинаков мост – хронотоп-
ски мост, каде различните простори и времиња се спојуваат во 
семантичка целина која што реферира на еден конкретен објект 
сместен во исто толку конкретен топос: мостот на реката Дрина 
во Вишеград. Ваквиот роман-хроника (кој како што е општо по-
знато, во 1961 г. му ја донесува и Нобеловата награда за книжев-
ност, за периодот во кој е напишан – во текот на Втората Свет-
ска војна), на книжевно-поетичко рамниште воведува револу-
ционерен пристап, при што во контекстот за кој зборуваме нај-
првин паѓаат во очи неколку аспекти: 

1) „Главната улога“, како ретко кога дотогаш, припаѓа 
на еден, од човечка рака изграден објект низ басно-
словно долг временски период, а субјектот, нарато-
рот, чијашто единствена улога е едноставното прене-
сување на колективниот менталитет е ставен во втор 
план; 

2) Во рамки на поширокото обединување на митолош-
ко-легендарното со реалното (кое се разгледува пре-
тежно на рамниште на алузии кон митови и легенди 
врзани за мостот и луѓето кои минуваат по него), спо-
ени се хроносот (χρόνος), секвенцијално-иреверзи-
билното време, и каиросот (καιρός), циклично-
повторливото (пресекот на овие времиња Андриќ го 
адаптирал согласно текот на приказната, која исто-
времено е резултат на раскажување и непосредно деј-
ство); 

3) Текот на приказната е определен според „светогле-
дот“, односно од аспект на мостот и настаните кои го 
опкружуваат во потесна или поширока перспектива; 
според ова, перспективата на мостот може да се сме-
та за изедначена со онаа при типичното омнисциент-
но раскажување, надминувајќи ги сите претходни на-
ратолошки типологизации со невообичаените интер-
дискурзивни пресеци на приказната; 
Дека мостот како абјектен симбол во „Мостот на Дри-

на“1, раскажувајќи ги своите неброени приказни на поделеност 
меѓу некогашните светови, истовремено, на само поетски одго-
нетлив, профетички начин реферира кон поделеноста на идните, 
може да ни сведочи Лакановата психоаналитичка мисла за „сим-
боличкиот универзум“ во рамки на ваквиот простор, предодре-

                                                 
1 Покрај во „Мостот на Дрина“, во „Жената од Сараево“, но и во „Трав-нички хро-

ники“, кои ја сочинуваат тнр. Босанска трилогија, наидуваме на мостот како абјект.  

ден да претставува поврзувач на времињата, трансцедентен, кол-
ку што и иманентен. 

Мостот-абјект, пак, истовремено ги разграничува и повр-

зува свеста и потвеста на авторот. Тој е истовремен овоплотувач 

и диференцијатор меѓу субјектот-автор и објектот – „главен 

лик“, тетичкото, живото и мртво, историски определеното и над-

историското, маргиналното и централно. Ако мостот и не посто-

ел како ваков симбол, ќе го создале неговите „корисници“, оние 

кои на извесен начин биле предвестие за неговата појава. Може-

би затоа мостот е она што Мехмед паша Соколовиќ го изградил 

за сеќавање и врска со денот кога станал платежно средство за 

плаќање на данокот во крв и местото каде преминал на страната 

на поробувачот, но и место каде некогаш, во блиска иднина, мо-

жеби ќе се склопуваат познанства и пријателства меѓу припад-

ници на разни народи, култури и социјални слоеви.  

Отсуството на експлицитно изложена филозофија кај 

Андриќ повторно може да се гледа низ оваа абјектна призма. 

Имено, искусниот читател бргу би забележал дека зад превезот 

на навидум доминантната објективност и реалистичност во рас-

кажувањето доминира фокусот кон субјективното, интензивното 

субјективно, опфаќајќи ги спектарот психолошки специфични 

состојби на човекот во времетраењето на приказната. Човечкото 

е она што доминира за да безисклучно, на еден или друг начин 

еруптира, иако „ерупцијата“ во самата приказна како по правило 

е оставена во сенка, повлечена од очите на оние кои не би се 

осудиле да го бараат единството меѓу субјективитетот и објек-

тивноста на стварното постоење и есенција. 

Што означува човечкото кај Андриќ? Како и абјектно-

то, не е сосема јасно определено, меѓутоа, во извесна смисла, 

негов контраст. А кога нешто може да се нарече контраст на 

абјектното, веројатно логично изгледа прашањето – дали, во Ан-

дриќев контекст, да се биде контрастен не подразбира да се 

биде ист? Безграничното и ограниченото, сувопарното и имаги-

нативно раскажување на Андриќ ги спојува и изедначува исто-

времено на секаков замислив начин. 

 
БИБЛИОГРАФИЈА: 

ВАСИЛ ТОЦИНОВСКИ 

 

ДОПИРИ НА ДУШАТА 
(Васил Дрвошанов, Семе, изд. Бата прес, Скопје, 2016) 

 

Зборот извира од длабочините на душата. Тој ги носи и 

соопштува најскриените мисли, чувства и пораки. Раѓањето на 

песната е субјективен процес. Зборот зрее, се бара и се одбира и 

потоа во сопствениот творечки систем ја формира песната. 

Строгата и мудра песна на Васил Дрвошанов (1951) која што ка-

ко автохтоно естетско доживување се потврдува и во новата сти-

хозбирка Семе. Станува збор за поетика што се чита со лесноти-

ја и неизмерно задоволство, а која што во современата маке-

донска книжевност ја негуваа и развиваа Блаже Конески и Тихо 

Најдовски. Поетот е мајстор потоа во создавањето на ред и хар-

монија меѓу зборовите. Одговорноста пред нив е немерлива. Таа 

и таквата творечка доследност авторот ја демонстрира и во сво-

јата шеста поетска објава. Насловите секогаш имаат еден краток 

збор – именка (Ронки, Мониста, Постапалка, Дожд, Рој) кој 

точно ги систематизира темите и мотивите, пораките и поуките, 

ја потврдува поетиката не само како посебност на творечката ла-

бораторија, туку и на естетските достоинства како врховно на-

чело во литературата. Одбраниот пат не е ни малку лесен и ед-

ноставен. Соопштувајќи ги најдлабоките и скриени мисли и чув-

ства треба да се соопшти едната и единствена вистина. Како 

притоа да се сочува чистотата на душата која што не треба да ги 

повреди другото, другоста, поинаквата филозофија за егзистен-

цијата на човекот како еднина, субјект и за светот и животот ка-

ко колективно, општо меморирање. Структурата на книгата ја 

составуваат педесет и една песна со рамноправното партнерство 

на толку цртежи, илустрации од академскиот уметник Трајче 

Блажевски. Еден можеби само навидум неприметлив податок за 

посебност на творечка тенденција. 

Тематската опсесивност во Семе на Васил Дрвошанов се 

наметнува со размисли за релевантните егзистенцијални теми и 

за жената како сепресутна инспирација во севкупното негово 

творештво. Сложеноста или многузначноста на опстојбата се 

раскрилува во првата, уводна песна Клопче. Катадневно клопче-

то се замрсува. Претаат кокошките и јазли го прават. Како и жи-

вотот, така и замрсувањето нема крај. Се поставува судбинското 

прашање што потаму? Наспрема сложеноста на состојбата/атмо-

сферата е едноставноста на постапката/решението оти човекот 

има единствено решение. Да седне најпосле/конечно и да си го 

среди клопчето. Дрвошанов е во вечна потрага по мирот и спо-

којството. По среќниот човек кој и самиот е единство/хармонија 

на надоворешното/видливото со внатрешното и не ретко недо-

пирливото. Оттука во песната Светлина говорот прераснува во 

крик: Ах, што сакам / светлината да ја зграбам / за да можам / 

постојано да ги осветлувам / темните катови на душава. Жи-

вотот го градат љубовта, добрината, почитта, разбирањето, до-

вербата. Оттука сме склони да веруваме и да констарираме оти 

песната за поетот е елементарно чедна и честита молитва. Здра-

вее раната, зацелува и болката полека си заминува. Но искуство-

то поучува  оти мора да мине време за раната од нејзините олов-

ни зборови да исчезне целосно. Само така ќе дојде оздравување-

то (Рана). Животното искуство е Талог за трите десотелетија за-

едничко испивање вино во многу делници и празници. Време 

исполнето меѓу другото и со прекрасни доживувања, но никако 

притоа не треба да се заборави талогот во душата што неминов-

но натежнал. 

Древното правило подучува оти литературата постојано 

извира и го одразува животот. Но, таа отсекогаш била и за навек 

останува нешто повеќе од самиот живот. Наспрема естетиката 

како вредност на книжевноста/творештвото е етиката на ег-

зистенцијата/истрајувањето. Биографското кажување во песната 

Избав како обраќање до субјектот кого ништо не успеало да го 

скрши, иако му ги сечеле и гореле крилјата за да не лета, тој за 

избав го одбрал долгиот и трнлив пат. Во тој единствен пат на 

човековото достоинство се сумира и вредноста оти со време / 

ведината ќе ти ги излечи раните, / а чистата душа / ќе те из-

бави од понорот. Сопствениот мир и спокојство ниту се прода-

ваат ниту се купуваат. Тие потајно се залегнале во убавите и 

скришни соништа далеку од очите и срцето на светот. Молкот 

излегува од темните и мрачни простори на осаменоста. И да не 

се сака сознанието оти човекот отсекогаш бил соочен со самиот 

себе, поразителна е едната и единствена вистина како финале во 

песната Привид оти точно Привид било дека тој не е сам. / Луѓе-

то цело време / само сеирот му го гледале. Песната според нас е 

уверлив аргумент/документ за универзалните/општочовечки ди-

мензии и вредности на постоењето. А само така е трајна и умет-

носта на зборот. Еднаш и кратко дадениот живот е исполнет со 

многу средби и разделби, доаѓања и заминувања, радости и бол-

ки. За поделбата читаме во песната Порта, како исповед за по-

разијата соопштен во спев од јас формата, додека тој неуморно 

чукал на нејзината порта и секој миг очекувал да влезе, ама таа 

се колебала дали да му отвори. Времето побегнало, тој се вратил 

разгромен, а таа останала зад портата. Секој сам со/за себе. И со 

единствената болка. Здодевноста пак во песната Плујачка мува е 

воздигната како апсурд и парадокс од севкупноста на макрокос-

мосот. 

Внимателноста на авторот што како сенка го следи секој 

негов чекор се одразила и во квантитативното присуство на не-

пресушната инспиративна тема за жената. Таа е алфа и омега. 

Таа е почеток и крај на животот и на светот. За тоа и таквото 

Царство жената му ги отворила сите врати на тајните одаи во 

кои гласна е воздишката на среќа и задоволство: Сега јас сум 

цар, / а ти си моето царство. Тешко сфатлива е онаа Вистина 

во која таа му ја зела мерата, додека гласно признава оти неиз-

мерно ја љуби. За вечната убавина на жената се пее и во Талкач 

каде минале многу години, но нејзината зрелост ја идентифику-

ва како срна желна за цврстина и нежност. Тој, еленот ете по 

толку долги талкања дури сега ја нашол. Среќата е бескрајна и 

безмерна. Во поетскиот третман на Васил Дрвошанов за жената 

се отвора космосот, се раскрилува цивилизацијата на нејзиниот 

универзум како неповторлив копнеж и сон, љубов и проклет-

ство, вознес и поразија, победа и катастрофа (Прегратка, Ра-

дост, (Не)мир, Будење, Скорпија, Пакосница, Распнатост, Лу-

тица, Непрокопсаница). Традицијата и континуитетот на тво-

речкиот испис го карактеризираат одбирот и редоследот на збо-

ровите, кратките песни кои не ретко се мудросни записи и уката 

од искуството на духовното богатство од безимениот народен 

гениј. Како можни пораки би ги одвоиле: Младоста е меѓа меѓу 

детето и човекот. / Што ќе посееш на младост / тоа ќе жне-

еш на старост. (Младост), Мене ми се стемни. / Горе беше ви-

соко, / а долу – длабоко. / Јас останав да лебдам. (Лебдач) или 

Ние живееме еден покрај друг, / а нејќеме очите да си ги видиме 

(Мрзешници). Секој миг од животот е неповторлив. Мудроста се 

состои во тоа да се живее полнозначно и да се исполни со пози-

тивна енергија. Не треба да се заборави, секогаш да треба да се 

има на ум вистината оти големината на добрината е во тоа што 

никој и никогаш не може да ја купи со пари (Добрина). Протеку-

ва животот како вековита и лековита вода. Секоја ноќ се легнува 

со добра мисла и будењето е со надеж за убав ден (Понорница). 

Животот притоа бил и си останува понорна река. Носи и влече 

мигови на среќа, одзема радости, кога тече мед и млеко, кога де-

нот е пелин и пекол и така колку што било пишано година по го-

дина минал животот. Но, затоа пак за голема среќа и читателско 

задоволство ги имаме Васил Дрвошанов и неговата нова стихо-

збирка Семе кое постојано дава нови плодови и резултати. 

ВЕСНА МУНДИШЕВСКА-ВЕЛЈАНОВСКА 

 
 

ЗБОРОТ КАКО НАСЛЕДСТВО 
 

Сред недогледот на каменоломот на животот, во праши-
ните на одбирот, во накревањето на непроѕирот – лебди Зборот. 
Од кога знам за себе ги дофаќам неговите нанизи и се впуштам 
во бестелесната авантура на пишувањето. Во мојот наум да ги 
расплетам илуминациите на постоењето во полето на бескрајот 
и да ја дофатам животосмислата – зрее промислата. Вжилен во 
мислата, замислен или изречен, запишан или недоречен, зборот 
жегнува и пече или блеснува и тече во калемење мудрост од рас-
копот на битисувањето, или во оспокоен воспев на спитоменос-
та на бидувањето. Кога „стетеравен во својата комплексна пре-
егзистенција животот боли посилно од смртта“1, зборот исцрту-
ва безвременски слики. Но, во летот над беспросторот, предиз-
вик е преобликувањето на болката во анимација на стремежот за 
проекција на копнежот во мотивирачка реализација и светлобој-
но дизајнирање на остенот на денот. 

Првата помисла на зародишот на оваа неразделност со 
зборот ми обденува во трепетот од помислата на Крушево и не-
говата нескротлива заводливост. 

Се одвиткува филмот во кој незапирливо се поттурнува-
ат кадри од сцени кои осликуваат недогледен мир сред недосо-
нуваноста на сонот, сосредоточеност на мислата сред баналните 
недоветности на секојденот, втемелена возљубеност во очи на 
туѓите нечовечности, хармонија на семејството наспроти лави-
ните беспокојности, виножита надеж распослани сред зенитот 
од безнадежности... И љубов, чиста, видлива, непребирлива, не-
наметлива, толку обична а возвишена љубов за сè.  

Ме растреперува осликот на дедо ми како тивко, без 
жалби, без лелек ја ѕида својата судбина со мистрија. Уште се 
наоѓам себеси како поттрчувам да му однесам кафе со многу 
шеќер за да му го разблажам вкусот на прашината во устата. По-
сле тивкиот оброк, сред спокојството на недогледот на кроткос-
та на неговата намачена а бескрајно добра душа, пукнатините на 
рацете ги зацелуваше со добра книга. И се радуваше, и тагува-

                                                 
1 „Контурна линија“ / Весна Мундишевска-Велјановска – „ДвОглед“ 

(Матица македонска, Скопје, 2015 г.) 

ше, и сочувствуваше со ликовите. Ги доживуваше и оживуваше. 
До неговиот последен здив. 

Баба ми, пак, мојата маја (на влашки – баба), е приказна 
чиј почеток нема крај... Еееех, со нетрпение исчекував да легне 
ноќта, а ние двете во нашата соба, во двата кревети разделени со 
печка на дрва. И сега ми оживуваат искрите на цепениците од 
распламтениот оган. И сега ми баботи возбудата од интересните 
приказни што секоја вечер ги слушав. Ноздрите сè уште ми ги 
дразни мирисот на исчекувањето, воодушевувањето, спокојство-
то, безмерната љубов. Пламти од восхит каруселот на неумор-
носта и енергичноста на раскажувањето, на новосоздавањето на 
истата приказна, на освежувањето, на мајсторското поигрување 
со исчекувањето. 

Секоја болка, секој лелек, секој задушен крик го обвива-
ше во збор-грамада кој ги пеплосуваше сите страданија, во збор-
непрегор кој ги оѕвездуваше сите неба, во збор – бучен извор кој 
истекуваше како мудрост од нагмечените дамари, а дотекуваше 
како изгрев на возљубеноста во љубопитните очи на неискусни-
те детски срца. 

Од неа научив да живеам со светот околу себе во себе. 
Научив да сликам со сеживотни бои. 

Зборот ми е нејзиното наследство, пишувањето – нејзи-
ниот благослов. 

И ете: секојдневно зборот созрева – во љубовта, во бол-
ката, страдањето, состраданието, во нелогичноста, во безнадеж-
носта, во обичноста, во среќата, во одекот на секојдневието, во 
самоодрекот... И јас зреам со него. Зборот мој, зборот наш, збо-
рот сечиј, зборот насушен и универзален, тој Збор – распупува, 
расцутува и овоплодува во двигател на инспиративните потеку-
вања на оросената мисла, во дотек на зародишот на себеоткрива-
њето и себеразоткривањето, во сатисфакција од спознавањето и 
споделувањето на мудроумието и едноставноста на метафизика-
та на бидувањето.         

Баба ми одамна почина, но во мене секој ден силно од-
ѕвонуваат нејзините досетки и приказните кои течеа во река. 
Уште ме милуваат, ме растреперуваат... Често ги раздиплувам 
чарфашите од каселата што ни ја остави за нејзиниот мирис по-
вторно да ми ги разнежни ноздрите и да го растресе вулканот 
што дреми во епицентарот на есенцијата на капките живот. Па 
така, како и сега, се разлевам во лава врз белината на листот и 
осликувам со сите волшебни бои на животворноста на универзу-
мот растајнувајќи ја безвременоста на бескрајната љубов.  

БИЉАНА Т. ДИМКО 

 

АПОЛОГИЈА НА КУЧИЊАТА  

КОИ НЕ ГО СЛЕДАТ КАРВАНОТ 
 

Ова опкружување живее со зрели пукнатини во бетони-

раната мускулатура, благодарение на тоа што ја омаловажи фи-

зичката работа и што ја потенцира до немајкаде вредноста на 

високото образование. 

            Седењето на столчињата со вртење, постојаната мобилна 

комуникција и виртуелната интеракција, хранењето со инстант 

храна која веројатно има неограничен рок на траење, нереализи-

раните сексуални нагони, креирањето на поголеми желби од 

можности, земање предвид на семејството како златна резерва за 

поддршка, делење пакетчиња дијазепами на +15 со рецепт се 

повеќе од доволни показатели дека човекот постојано се бори за 

слобода, ама најчесто го менува господарот. 

Најбесните непријатели на слободата се среќните робо-

ви. Многумина сакаат да живеат во безбедна зона, единствено 

трудејќи се околу конвенционалните животни потреби. 

Но, знаењето и слободата не поднесуваат конвенционал-

ни општествени рамки, затоа оној кој се бори за нив скоро нико-

гаш не е прифатен и почитуван поради својот научен/интелекту-

ален профил. Оние кои се борат за знаење и слобода се издигну-

ваат над просечните егзистенцијални мерила, за разлика од оста-

натите кои се лесно приспособливи на комодитетот без идеали – 

народно речено „наведната глава – сабја не сечи“ ама се добива 

сколиоза, нели? 

Додека фино опстојува силиконски обликуваната свест  

и маргиналните пори на опкружувањето војуваат за триумф, а 

истовремено се обидуваат да го зачуваат веќе одамна убиениот 

морал....на нашево опкружување му се потребни луѓе создадени 

од фина кал кои би имале точно објаснување што значи зборот 

НИШТО и да се обликуваат по принципот – разум, затоа што на 

човештвово очајно му е потребно препородување, затоа што чо-

векот е биолошко суштество.  

Пожелно е да се убие куртоазијата и непотребното мал-

третирање на мозочните ганглии...во овој 21 век човекот е без 

љубов, без здрава храна, без чист воздух, пие вода со сомнител-

на содржина... медиумската индустрија ја одредуваат неговата 

хипертензија и хипотензија, така што тој е осуден да подигне 

банкарски кредит за да може барем на одредено време да про-

функционира во согласност со наметнатите потреби во совреме-

ново живеење. 

Вистинското прашање  за секој од нас би било: „Има ли 

на овој свет некој човек што не му робува на некого или на неш-

то?“ 

Можеби е чудно, но во овој живот не може ништо да се 

изгуби, особено ако не и се дозволи на околината да надвладее... 

да се живее по сопствен терк, да се учи од сопствените падови и 

издигнувања... да се создава уметност... затоа што животот е не-

предвидлива вртелешка, среќа или совршенство е да се вртиш во 

неа до бесконечно лудило, а да не ти се замати умот. 

ОЛГА ЛАЛИЌ КРОВИЦКА / Olga Lalić Krowicka (Полска) 

 

МИЗАНТРОП 
 

оттргнатите денови од луѓето 

патуваат низ душата на мизантропот 

сите ѕвезди од небото 

го кријат восхитот од својата убавина 

се покажа пештерата на златното мислење 

расфрлените трошки тонат 

низ насолзените дланки 

дали некој сакал нешто да дознае 

молчи затворениот прозорец 

познатата тишина на срцето 

го обзема целото тело 

се гаснат свеќите на масата 

оставајќи чад во устата 

Бог фрли една рака бисери 

можеби барем еден ќе удри во покривот 

и ќе ја разбуди лирата на заборавената душа 

 
 

НА МОИТЕ КЛЕПКИ... 
 

лебдиш 

како облаче на моите прсти 
 

го голтнав апчето 

на непреспиената љубов 

ја лижам вечноста 

отворените очи плачат зад хоризонтот 
 

вдишуваш надоаѓачка бура на перото 

ја отворам фиоката 

милијарди црви играат валцер 
 

хармонијата ја оживува и убива 

несреќната земја на лилјаните 

 

облекувам црна кошула 

на моите клепки липаат буквите од твоето име 

скалите опкружени со ѕидови 

бомбардираат без успех 

ја крадеш мојата коса 

со сенката од своите прсти 

 

Превод од српски на македонски јазик:  

Весна Мундишевска-Велјановска 

 
 

ВАЛЕРИО ОРЛИЌ / Valerio Orlić (Хрватска) 

 

МОЛК 
 

Со златото на молкот, 

Ја искорнав 

Никнатата тага на минливоста. 

 

Со чистина 

Го милував бескрајот. 

 

Испишувам, сонлив шепот. 

На ветрот. 

 

Самракот го прекри сонувачот. 

 

Остана само молкот. 

Прекриен. Со плаштот на тишината. 

 
 

ЧЕКОРОТ НА ВРЕМЕТО 
 

Спокојно спиеш. Во срцето, 

заробена од допирите. 

 

Го победуваш времето, 

со убавината на благоста. 

 

Закрепни го телото, 

на изворот на воините. 

 

Нашите копја, 

се скршени во месото. 

Крвта се цеди 

со страстите на спокојот. 

 

Ние сме богатство 

на минливоста. 

 

Се сретнавме 

во чекорот на времето. 
 

Превод од хрватски на македонски јазик:  

Весна Мундишевска-Велјановска 

 
 

ЉУБИЦА РИБИЌ / Ljubica Ribić (Хрватска) 

 

БЕЗРЕЧНОСТ 
 

Денес излегувам од песната 

оголена 

бледа 

го соблекувам и последниот збор 

со трепетни раце 

Денес излегувам од песната 

огрубена 

нурнувам во спокојот на безречноста 

Денот ги обои чемпресите со млечни наноси 

воздухот влажен тежок 

не дише улицата 

Понекоја птица талка 

ја распарува безречноста со првкање на крилјата  

и исчезнува 

Денес внесоа цвеќе во собата 

облекоа белина 

младите умираат со раце испружени кон небото 

Во градите растат фиданки на новите изгреви 

но јас денес излегувам од песната 

од кошмарот од сенката 

Денес гола 

без зборови 

безречно 

ќе се стишам во песната 



РАСТ – списание за книжевност, уметност и култура 

Бр. 17                                                                   2017 год. 102 

 

МОЛИТВА 

 

Ти, која си 

и јас која не сум 

семоќна, 

можеме ли 

отворено да ја заиграме вистината? 

Ти, која си 

и јас која не сум, 

научи ме 

да верувам 

и кога не гледам, 

да не барам 

и кога имам потреба, 

да чувствувам, 

ќе бидам 

и кога нема да ме има. 

Ти, која си 

и јас која не сум, 

осили ја мислата 

разбуди ја светлоста 

во неплодната ноќ. 
 

Превод од хрватски на македонски јазик:  

Весна Мундишевска-Велјановска 

 
 

БИЛЈАНА МИЛОВАНОВИЌ ЖИВАК /  

Biljana Milovanović Živak (Србија) 

 

СМЕНА 
 

Одев во ходникот на болницата. Беше тесен, со ѕидови боја-

дисани во бело. На крајот се наоѓаше бела врата пред која зас-

танав. Требаше да затропам на неа, бидејќи тоа беше последен 

обид да ѝ помогнам на мајка ми. 
Минатиот пат, докторот налутено го истера татко ми од со-

бата. Докторот ја лекува мајка ми веќе четири години. Тој е на-
чалник на одделението. Ѝ ја снимивме главата со скенер на со-
вет на психологот. Скенерот покажа извесни промени (тоа е сѐ 
што успеавме да научиме и да разбереме од извештајот). Затоа 

отидовме на приватен доктор кој работи во сабота и кој умее да 
го чита скенерот. Не можевме да чекаме до понеделник, затоа 
што чекавме веќе четири години. Тој ѝ препиша на мама лекови 
од кои престана да јаде, да зборува и да гледа. Тоа се случи на-
брзина, малтене, преку ноќ. Затоа татко ми појде кај нејзиниот 
доктор за да му ги соопшти резултатите од скенерот и да го пра-
ша за совет. Овој  го избрка надвор, викајќи дека мама повеќе не 
е негов пациент штом сме можеле да ја одведеме кај таков док-
тор и сега тој другиот нека ја лечи. Безмалку нѐ обвини за злос-
тор. 

– Ќе убиете комарец со топ, но ќе ја запалите цела шума! – 
додаде на крај. 

Татко ми, ден потоа, доживеа срцев инфаркт. Мама од кре-
ветот гледаше како тој се прпелка на подот држејќи се за срце. 
Не успеа да стане и да го земе телефонот за да повика брза по-
мош. Јас ги побарав на телефон на пладне, како и секој ден, за 
да видам како се. Мама успеа да ми раскаже што се случило, би-
дејќи телефонот беше покрај неа, додека татко ми пушеше на 
терасата. Веднаш, исто така преку телефон (откако се омажив, 
не живееме во ист град), повикав брза помош и докторите дој-
доа. Но, татко ми тврдеше дека добро се чувствува и дека не са-
ка да оди во болница. На крајот на краиштата, сѐ уште не е под-
готвен да умре, бидејќи ѝ треба на мама, така што болницата не 
доаѓа предвид. Така барем ни објасни, на сестра ми и мене, а ние 
пред тоа објаснување имавме сосема поинаква претстава за бол-
ниците и нивните намени. 

Бев очајна. Јас, всушност, бев најголемиот виновник за тоа 
што тој приватник убиваше комарец со топ. Јас бев на работ на 
силите и моја беше идејата да направиме скенер. Татко ми убаво 
зборуваше дека тоа што не го знаеме не може да влијае на нас и 
со самото тоа нема моќ ниту да нѐ убие. 

Затоа стоев пред таа врата во неопислив страв. Затоа токму 
јас морав да ја отворам. Началникот го знам од порано, уште 
пред мама да се разболи. Секогаш верував во него. Некои мои 
пријатели веруваа дека може чуда да направи. Со недели, како 
во некое бунило, смислував своја молитва, збор со кој би започ-
нала, со кој би го натерала да се смилува, да ме сослуша, да ѝ 
помогне на мама. Да ни прости што од незнаење го изневерив-
ме. Одеднаш, се отвори друга врата, лево од онаа пред која че-
кав. Во белата рамка се покажа мама, во бела пижама и болнич-
ки влечки на голите стапала. 

– Мама, па ти си веќе овде? – ја погледнав изненадено. 

Таа само зачекори кон мене гледајќи во болничкиот двор. 

Сакаше да прошета и да запали цигара. 

– Мама, ти не пушиш. Никогаш не си пушела... 

Ја фатив под рака, бидејќи едвај одеше. Беше така ситна и 

слаба, низ пижамата ѝ стрчеа коските од рамената и лактите, а 

косата ѝ беше сува и искршена. Тоа, всушност, не беше нејзина-

та коса, туку нечија, туѓа, права и кратка, боб-фризура. Па ова 

воопшто не е мојата мајка, сфатив ужасната. Мајка ми е висока 

жена со виткана коса. Вистина, во текот на боледувањето се 

промени, се смали, ослабе, лицето ѝ се вовлекло во коските, ус-

ните ѝ испукале и се исушиле... Но, оваа личност воопшто не 

личи на мајка ми. 

– Тоа, како изгледам овде, воопшто не е важно – ми одгово-

ри таа со поглед уморен од долготрајното боледување. 

Сфатив дека треба да се однесувам како да разбирам. Одед-

наш, таа почна гласно да кука. Не можеше повеќе да го поднесе 

исчекувањето. Закука така страшно, морничаво, тажејќи како та-

жачка на гроб. Но, кукаше без солзи, а лицето ѝ беше укочено и 

без ниту една гримаса. Кукањето траеше кратко, како мослкави-

ца на небото, така што престана нагло како што и започна. 

– Мамо, ајде да направиме уште еден круг – предложив, 

обидувајќи се да ја утешам. 

Се согласи, без да се спротивставува. Но, болничкиот круг 

беше мал и ние за миг повторно се најдовме пред влезната вра-

та. Со крајчето од окото видов огромна темноцрвена ружа. Ми 

беше на дофат на раката. Клекнав и ги испружив прстите кон 

јадрото младо стебло. Беше темнозелено, цврсто, со исправени 

ливчиња кои се стремеа кон небото. Цветот на ружата беше по-

луотворен, крупен. Тој беше најубавиот цвет што го имав неко-

гаш видено. 
Тогаш на вратата се појави главната медицинска сестра. Со 

поглед ми кажа дека не треба да го кинам тој цвет. Тоа беше за-
брана од горе, забрана која ја беше одредил началникот лично. 
На крајот на краиштата, не само поради тоа што така наложува 
правилото, туку знаев и самата дека немаше да биде праведно 
кон другите пациенти ако јас го скинев тој цвет. Преку ред? 
Иако сестрата ништо не рече, сѐ разбрав. Сфатив и тоа дека пра-
вило на болницата е да не се употребуваат зборови за разбира-
ње. Немав време да размислувам за тоа, важно беше да можам 
да се снајдам во тој ужасен болнички круг и што побрзо да ѝ по-
могнам на мама. А таа ружа потполно ме маѓепса, како да ѝ беа 

ливчињата од сомот, речиси ја почувствував на дланките нивна-
та нежна мазна површина. Толку многу сакав да ја скинам за ма-
ма! Ќе ѝ правеше друштво во болничката соба. Не можев да се 
одделам од него, клечејќи до него како дете кое се инаети, потај-
но надевајќи се дека главната сестра ќе си оди. 

– Немаш право! – ме опомена главната уште еднаш; немаше 
бел мантил; одеше така во цивилна облека, неугледно облечена, 
како некоја домаќинка; но нејзината строгост направи срцето да 
ми застане во грлото. 

Влеговме во болницата и јас останав пред вратата низ која 
влезе мама. Онаа другата врата, вратата од ординацијата на на-
чалникот, беше и понатаму затворена. Згора на тоа, јас не можев 
да знам дали началникот е воопшто таму. На вратата немаше ни-
каква плочка со име, ниту пак можеше да се слушне некаков 
звук кој би укажал на нечие присуство. Останав во белиот ход-
ник, одлучена да ја отворам вратата во истиот миг. Но, штом ја 
подотворив, ѕидовите во ходникот, одеднаш, почнаа да се стес-
нуваат истиснувајќи ме надвор и тоа не низ излезната врата пред 
која ја здогледав ружата, туку назад, низ влезната. 

Мама остана во собата. 
Го пронајдов, од дворот, прозорецот на ординацијата во ко-

ја би требало да биде началникот. Чекав додека не се стемни. 
Сивата болничка зграда почна да се спојува со сивиот бетон од 
дворот. Зелената трева и темноцрвената ружа сѐ повеќе темнеја 
и набрзо, покриени од мракот, не можев да ги видам. 

Тогаш светлото во ординацијата на началникот се вклучи. 
Потскокнав за да можам подобро да го видам. Се наѕираше си-
луета на проќелавена глава со брадичка и мустаќи. Или тоа беше 
долга коса на чисто лице? Не можев да бидам сигурна. Видов 
само сенка на ѕидот. Стоев под затворениот прозорец, скршена 
од неподнослива болка. 

* 
Кога ја видов следниот пат, мама лежеше на креветот по-

криена до грло. Бевме во нејзината родна куќа. Не можеше во-
општо да станува од креветот. Мижеше со згрчено тело, со раце-
те на градите. Изгледаше исто како и нејзината мајка некогаш, 
која боледуваше од истата болест на мускулите, последните че-
тири години. 

Свртувајќи се, забележав дека и таа е со нас. Беше тука и 
мајкината тетка која мама многу ја сакаше. Дојдоа да ја посетат. 
Се накренаа (пред тоа и тие лежеа со рацете на градите), бидејќи 
мама падна во постела. Сите четири бевме на истиот кревет, со 



РАСТ – списание за книжевност, уметност и култура 

Бр. 17                                                                   2017 год. 106 

грбовите свртени кон прозорецот. Молчевме. Од претсобјето се 
чу разговор и плач на бебе (таму беа мојата помлада сестра и 
мојата десеттомесечна ќерка). Сестра ми ме праша дали сакам 
да ми донесе сладолед. Прифатив, надевајќи се дека ќе ја убедам 
и мајка ми барем малку да касне. Сестра ми ми ја подаде чини-
јата и се врати во претсобјето, а оттаму, најверојатно надвор, 
продолжувајќи да му нуди сладолед на татко ми и на нашите со-
прузи. 

– Мама, земи малку. Не мора да џвакаш. Сладоледот сам ќе 
ти се стопи во устата. 

– Може, но малку – одговори трепнувајќи, но не успеа да ја 
отвори вилицата. 

Тој напор го направи поради мене, а усните ѝ останаа згр-
чени; само крајчето од усните едвај забележливо затрепери. Ѝ ја 
принесов лажицата до устата, обидувајќи се да го протнам нејзи-
ниот врв меѓу стиснатите заби. Сладоледот ѝ капеше по брадата 
и се слеваше низ вратот. Немав сила да земам воздух, срцето ми 
чукаше сѐ побавно во ретки и силни удари. Се видов себеси, 
бледа, испиена, речиси проѕирна, како од мене да истече целиот 
живот.  

Баба изгледаше подмладено, ведро и здраво. Лицето ѝ беше 
блескаво и затегнато. Ѝ сестра ѝ, исто така, изгледаше многу 
убаво, со уште поубаво и поблескаво лице. Ми беше барем мал-
ку полесно од помислата дека се дојдени да ја утешат мама. Или 
да ја ...? Ми падна на памет дека можеби тие сега разговараат за 
нешто што јас не го разбирам, па затоа и не ме вклучуваат во тој 
нивни таен и нем договор. Ја оставив чинијата со сладолед, но 
бидејќи таму немаше ноќна масичка, таа едноставно остана да 
лебди. 

Легнав и јас покрај мама, продолжувајќи ја таа женска низа, 
чувствувајќи дека дел од моето битие е во секоја од нив. Ме скр-
ши неопислив умор. Животот беше под мене, болеста над мене. 
Тогаш мама се поткрена, бидејќи виде дека лежам беспомошно 
со рацете прекрстени на градите. Ги отвори своите убави сини 
очи и ме погледна за последен пат. 

Солзите ми навираа така страшно и така брзо, така што ја 
преплавија целата перница, а потоа го потопија чаршафот и по-
стелнината во која беше замотано ќебето со кое бев покриена. 
Мојата десеттомесечна ќерка заплака во претсобјето. Морав да 
станам. 
 

Превод од српски на македонски јазик:  

Даниела Андоновска-Трајковска 

СНЕЖАНА АЛЕКСИЌ СТАНОЈЛОВИЌ /  

Snežana Aleksić Stanojlović (Србија) 

 

САМО ДА ТЕ САКАМ 
 

Ќе станам солза 

од окото модро 

што тече 

и ќе истечам така 

никогаш веќе во окото 

да не се вратам... 

Од мене 

само солена трага  

на лицето ќе светка... 

Само да Те сакам... 
 

Ќе Ти се умилкувам 

и домилкувам, 

вовлекувам и додворувам, 

портата од дворот Твој  

за да ми ја отвориш. 

Пепелта од огaн 

во дрво 

пак ќе се сторам 

и ниедно сечило нема 

растежот да ми го запре, 

за да можеш во летната жештина 

под сенка од вејка моја 

да заспиеш... 

И сонот ќе Ти го чувам 

во скутот мој 

како реликвија 

во времиња немили  

што се чува... 

Само да Те сакам... 
 

Како пиреј ќе никнувам 

секаде на Твојата кожа 

и ќе се закоренам 

каде и да Те допрам... 

Во триста јазли 

и јазлиња 

ќе се врзам, 

никогаш од Тебе  

да не заминам... 

Само да Те сакам... 

 

Ќе се крстам 

и прекрстам, 

и името свое ќе го фрлам 

на птиците 

да го исковаат, 

засекогаш да го снема, 

Дениција да можеш  

да ме наречеш 

и последното писмо  

да ми го напишеш 

без страв 

дека ветерот ќе го однесе 

во погрешна насока... 

Само да Те сакам... 

 

Песна ќе станам 

за Тебе испеана 

и најубавите зборови, 

како медовина размачкани, 

ќе Ти ги размачкам 

на усните Твои. 

Така ќе Ти се излепам  

и залепам 

за јазикот и непцата... 

Само да Те сакам... 

 

Во последната Песна 

што ќе Ти ја испеам, 

со радост, ќе умрам 

за да можеш  

Ти да се родиш... 

 
__________ 

*Песната е инспирирана од Петре М.Андреевски и испеана како 

модификација на неговата песна „Умилкување“. 

ПAЛETA 
 

Во ништoжноста  

на минливоста 

го плетеш 

своето траење... 
 

Самракот 

го претвораш во 

мугра... 
 

Во солзата, 

од окото на жената,  

сјајот на росата утринска 

го бисериш... 
 

Коренот 

во дрво 

повторно го израснуваш ... 
 

Jаболко   

на мајката , 

повторно, како некогаш , 

во рака ѝ ставаш... 
 

Со палетата на боите 

го оживуваш мракот... 

 
 

ОЛГА БОРИСОВА / Ольга Борисова Михайловна (Русија) 

 

КУЌИЧКА ОД ПЛИТАР 
 

Со ќерамиди покриена куќичка од плитар  

ветроказот на ветрот шкрипи сал  

На небото со птици се бори тој со ветар 

и нè буди наутро тој без жал. 

 

Стражари мали стојат во амбарот 

На глетката се радуваат бучно  

Шепне за нешто чинарот од дворот 

А штурците пеат песни звучно. 

Крим. Куќарче од Бога заборавено  

Тивко место в степа ширна 

Прозорците гледаат нажалено  

Кон раскрсницата мирна. 

 
 

ДВЕ ЧАШИ 
 

До дно чашата јадовна е испиена 

Отров на јазикот ми горчи од неа... 

Друга по ред мене ми е подадена 

А Славата искри и игра во неа. 

 

Се пролеаја капки мед на мојата уста... 

Но не сакам јас слатко од раѓање! 

Таа пијачка е пенеста, и многу густа 

Ја истурив јас без сожалување. 
 

Превод од руски на македонски јазик:  

Златко Жоглев 

 
 

МИЛАН НОВАК / Milan Novak (Словенија) 

 

Тло 

тоа е простор 

постоење 

вода 

храна 

Сè му треба на тлото 

сè повеќе нè има 

сè помалку растенија  

ТЛОТО УМИРА 
и не се раѓа веќе 

Земјата е конечна 

Земјата нема катови за жито 

облакодери за јаболка 

По тлото истураме несварливи супстанции  

и напоредно бараме храна 

По тлото ја пролеваме нечистотијата 

и напоредно бараме вода 

Нашите нозе се обликувани 

за одење по земја 

по мека жива земја 

по скокотлива трева 

по шумечко лисје 

Упорно го негираме тоа 

ги облекуваме во неудобност 

а тлото во тврдоста на каменот и асфалтот 

Тлото 

тоа е простор 

за чекорите 

за патот на стапките 

кои секогаш се враќаат 

за патот на одлуките 

кои би требало мислите 

да ги одведат во безграничност   

 
 

ФОТЕЛЈА 

броило на времето 

кое успева да го допре неговиот бројчаник 

простор без намена 

токму тоа е неговата намена 

простор за заборав 

за разлеаност во тишината 

Има вградено посебни механизми 

за склопување на очите 

мечтаење сонување 

Фотелјата го засенува 

сјајот на мисловните удари 

низ нив може да се види темнината 

Тоа зависи од нејзината форма 

во која мерка успева да ја пренесе 

тежината на телото врз што поголема површина 

колку силна илузија на лебдење ја обзема 

Сите фотелји се поврзани 

со невидливи нитки 

ја остваруваат мрежата на уживањето 

Затоа фотелјата веќе предвреме нè чувствува 

пред да се навалиме во неа 

И точно знае 

каде меѓу мислите 

мора да го заглави чадорот за сонце 
 

Превод од хрватски на македонски јазик:  

Весна Мундишевска-Велјановска 

 
 

ГЕНКА БОГДАНОВА (Бугарија) 
 

СЛАТКА БОЛКА 
 

Ноќ... А виолината плаче 

и раскажува за тажна љубов. 

Воздивнува и плаче така што 

да заплачеш и ти си готов. 

 

Сеедно е што крајот е тажен! 

Сеедно е дека од љубов боли! 

Ете, во тебе трепти распален 

порив, сладок и нежен, нели? 

 

Ноќ е... Виолина воздивнува 

и тагува за туѓи мечти. 

Возбудена стихови пишува 

и се прашувам – не спиеш ли и ти? 

 

И се молам, со надеж и за тебе 

друга нежна виолина да звучи! 

Дека плачот од љубов е потребен, 

а животот без него горчи. 

 
 

РАЗЛИЧНИ СМЕ 
  

Вистина е – различни сме, љубен! 

Тоа е факт, не го одрекувам, 

но со радост го носам твоето име 

и знаеш колку те сакам. 

 

И сонцето и месечината ден и ноќ  

за надмоќ спорат и се борат. 

Но за нив судбината одредила 

заедно деноноќие да сторат. 

 

Прифати ме! Сакај ме љубен, 

различна, но за тебе одредена! 

Со радост го носам твоето име, 

ти си ѕвезда во мојата вселена. 
 

Превод од бугарски на македонски јазик:  

Весна Мундишевска-Велјановска 

 
 

ВИКТОР РАДУН ТЕОН (Војводина) 

 

ПРВОСВЕШТЕНИЧКА 
 

Ти си навестување и трн 

порој и спазам 

иако не сум те ни видел 

безобразно знам колку малку треба за да препознаеш еден 

во низата 

сеедно ми е 

колку капки крв треба да се соберат 

во пехарот на вистината за да израсне роза 

сеедно 

таму откаде што сум се појавил завесите се одамна спуштени. 
 

 

ИНСТИТУЦИЈАТА ПРИСУСТВУВАЊЕ 
 

Универзумот 

не можете да го повредите. 

Таа дојде. 
 

Кој знае од каде, 

Во звукот на моето присуство. 

И се всели таму. 
 

Кога молчам, 

тогаш ми е најтешко. 
 

Превод од српски на македонски јазик:  

Златко Жоглев 

ЃЕОРЃЕ ДОБРЕ / Gheorghe Dobre (Романија) 
 

АРХЕОЛОГИЈА 
 

Од спокојот на токата 

Прегрната од тлото 

Еднипати се раѓа бурата 

На загубените подароци, 

Таа господарска надменост. 
 

Од нејзиниот спокој, една, 

Со два светилника, 

Копајќи си обострано тунели, 

Минува покрај нас бурата. 
 

Ладна и туѓа, 

Ми навира во рамото 

Токата, тешка, 

Таа ненаситна прегратка на земјата. 

 
 

НЕПОЗНАТ ЗАПИС 
 

Се чини 

Изворите полудеа 

Како скриени вимиња 

Со рокот ненајавен пристигнт. 

За кратко го однесоа селото во долината. 

На картите си стои таму 

Сега 

Планинско езеро. 

Од зима на зима, 

Огледалото на мразот 

Е набрчкано 

Од еден непознат запис. 

Развревени 

Доаѓаат научници и се потат до 

Напролет. 

Попусто. 
 

Впрочем 

Јас знаев дека беа 

Писмата на удавените, 

Едни чудни спирали на мразот, 

Играта на побунетиот Трозабец. 

Некој од месечина внимателно 

Ги чита и помни. 
 

И мене ми ги преведува 

Вака некако: 
 

Животот е единствената болест навистина 

неизлечива во вселената. 
 

И толку. 
 

Избор и превод од романски на македонски јазик:  

Димо Н. Димчев 

 
 

КОСТЕЛ БУНОАЈКА / Costel Bunoaica (Романија) 
 

ПЕСНА ЗА ДОЦНА ЕСЕН. 

ЖИВОТОТ НЕ Е ЛЕСЕН 
 

Вчера, 

На мандрата во Малтези, неблагодарната есен 

Ми тутна, во кошница 

Пет-шест чички. И во очите, вино од 

Кувата. Потоа ме влечкаше 

Низ трева, 

Ме тискаше и ме караше. Ми шепна дека 

Ноќва 

ќе се љубиме. 

И, ми немаше спас. 

Нејзин ќе бидам едно време. Не се знае…, 

Долго, кратко. Дури 

Да поровари во мене црвец. Дури 

Да испиеш литро вино. 

Перверзна е. Знам од книгите дека есенската 

Љубов суши. Те бакнува 

Страстно 

И те крши како орев. 

За ништо не води сметка. 

Ни за стравот, 

Ни за кралеви. 

Страшна е како скривница. И нема 

Сопствени закони. Ама и јас 
Не сум пенушка 
Во подножјето на рид. Во сé 
Имам мерка. 
Понекогаш, 
Бивам и магаре. Вистина е дека другипати, 
Кога се погледнувам, 
Морници ме полазуваат. 
Јас сум како изреката која вели: плевелите 
Не се цвеќиња. 
 

Вчера, 
Кај мандрата на Флорин, за да загубам секаква трага 
Се провнав, 
Оф, што мислиш?! Во шише вино 
Со црвена-бомбонеста боја од Кувата. 
Почесто се чукнуваа чаши. Игравме, 
Викавме. Есента 
На плеќи ја понесовме и ја оставивме 
Долу кај манастирот. 
(Излезе тажна калуѓерка и ми рече, 
Вечерна страдалничка - не ми се веруваше 
Дека ќе ме болат застарените зборови -, 
Староста не е болест, тоа е она кое го 
Заслужуваме, момче! 
Не можеш да го запреш 
Суденото од наречниците Тој е  
жива предигра на смртта). 
 

Помирен и исцрпен од сили си го 
Нарамувам крстот и трчам, 
Одам низ животот сам да си се откријам. 
Чукнувам на порти и викам на порти. Никој не ми 
Обраќа внимание. Само кучињата 
Ме кинат со заби и коските ми ги кршат. 
Се враќам полн горчина и викам 
По Флорин. Знам дека овде, 
Два-тројца пријатели (по букви и страдање), 
Кога сакам и не можам да летам, 
Ми ги даваат своите крила. 
Душата не сфаќа дека се скаменува 
Портата. Си полни уште една чаша! 
И на срцето му ја кине борината. 

… Според календарот си врви есента. 

Плаши змијата на стравот. 

Виното е добро, драги пријателе Кувата, само  

Кога го пиеш со пријателите! 
 

Избор и превод од романски на македонски јазик:  

Димо Н. Димчев 

 
 

ФЛОРЕНТИНА ЛОРЕДАНА ДАЛИАН /  

Florentina Loredana Dalian (Романија) 
 

МАНДРАЏИСКА ХРОНИКА СО АРОМАНЕЦ 
 

Потрошувачки дневник (47) 
Дина Кувата, со своето име како поет, Димо Н. Димчец, 

со поетското име, го запознав минатата година во август, во Би-
тола, Македонија, по повод фестивалот за поети каде учествував 
заедно со Флорин Чоча. Се допишувавме и претходно, на елек-
тронска пошта, во врска со преводот на песните. Многу се раз-
веселив, ама и сфатив дека добро го владее романскиот јазик ко-
га, во една порака ми напиша: „Гледаш, драга Лоредана, гледаш, 
дека со судни маки, може да се стори нешто и со Романците“. 
Ова „со судни маки“ – си признавам – ме порази. Инаку, сфатив 
што сакаше да каже. Си има тој непријатно искуство со Роман-
ците. Ама наиде на едни љубезни Јаломичанци, запознавајќи го 
најпрво Ѓеорѓе Добре, потоа Николае Теохарие, Костел Буноај-
ка, Флорин Чоча и мене. Љубезноста е обострана, И ние го сака-
ме и го сметаме за наш човек. 

Па така, тогаш кога дознав дека Димо е во Романија, дој-
ден од Скопје, на само еден остен од нашиот град (по правило 
на мандрата на Флорин од Малтези), не водевме сметка дека е 
ноќе, дека беше време по напорниот работен ден зад нас, се ка-
чив во автомобилот и, заедно со Ѓеорѓе Добре и Костел, отидов-
ме да го видиме. Димо не беше дојден сам, туку заедно со пое-
тот и драматург Зоран Пејковски, кого не го затекнавме, оти бе-
ше заминал за Букурешт, каде што денес му беше промовирана 
книгата на романски јазик, во книжарницата „Михаил Садовеа-
ну“, песните се преведени од Дина Кувата и стилизирани од 
Флорин Чоча. Корицата на книгата беше уредена од друг Фло-
рин, Доќиа, чиј потпис стои и под предговорот, а издавачката 
куќа која ја издаде книгата е „Литературен детектив“ (директор 
Фирица Карп). 

Убаво си поминавме, сите четворица пријатели, си при-
кажувавме работи за литературата, Димо се искажа многу убаво 
за издадената книга („Тој човек иде од некаде“), објавена од из-
давачката куќа „Хелис“, уредена од издавачот Ѓеорѓе Добре, 
книга која содржи 34 македонски поети (бездруго преведени на 
романски од истиот тој Дина Кувата), ни ги покажа некои од 
своите преводи на аромански јазик, си припомнивме за фестива-
лот, ни пренесе поздрави од Весна Мундишевска, прекрасната 
домаќинка од Битола. Се веселевме, тие пивнаа, јас ги погледну-
вав, тие си каснаа, јас си погледнував, во прекрасните јадења во 
чиниите, ама боцнав со вилушката во саканите коприви со кача-
мак, нешто како качамак, од она што беше останало на дното од 
тепсијата, кога Флорин ја иструга грижливо присетувајќи се на 
обврската кон кучињата. Наместо поговорка „Дури и кучињата 
ги јадат ронките од софрата на стопаните“, се случи обратното. 
Ете дека каснуваат и стопаните од ронките останати од кучиња-
та. Кај мандрата од Малтези сé е можно. 

Болна ни беше разделбата, но со голема радост во душа-
та, со помислата за други литературни подвизи кои ќе надојдат. 
И, оти му ветив на Дина, иако сега зборувам за нешто непозна-
то, ќе завршам со волшебната формула: „Господине Кувата ви-
ното беше добро!“ (виното носено од него дури од Македонија). 
                                               Слобозија, 22 ноември 2016 г. 
 

Избор и превод од романски на македонски јазик:  

Димо Н. Димчев 

 

ФЛОРИН ЧОЧА / Florin Ciocea (Романија) 

 

ТОЛКУ СУМ ИСТОШТЕН 
 

Понекогаш толку сум истоштен 

Та самиот себеси сум си одвратен. 

Би си тргнал шут в задник доколку можев. 

Или би допуштил четири-пет љубовници 

Да ме камшикуваат 

Ситничко, 

Ситничко. 
 

Само истоштените на овој свет 

Скитниците си ги носат коските 

Низ својот времен сегмент 

И со својата загаденост 

Го разболуваат воздухот на планетава 

И ја подрабуваат Психосферата 

Во тешка челична корупка. 

 
 

ПРИ ТОЛКАВА ОЧАЈНОСТ 
 

При толкавата очаеност ми иде 

Змија да бакнам на муцка. 

Стана болест на времето 

И во зградите-кули 

Се раѓаат совршени самоубијци. 
 

Насекаде очајниците градат 

Богатства и царства, 

А други влечкајќи си ја сиромаштијата 

Се туткаат под товарот на својата очајност. 

Дури и во љубовта бие камбаната 

На идната очајувачка. 
 

Песимисту! Разочарану! ќе речете, 

За тебе животот е ништожна двоколка! 

Така е! 

Но од збирот на очајностите 

Се раѓа волјата за новиот почеток. 
 

Избор и превод од романски на македонски јазик:  

Димо Н. Димчев 

 
 

AУРА КРИСТИ / Aura Christi (Романија) 

 

ЕВРИФИКА 
 

Во најголем број случаи 

Утрата ме будат  

В камења и веднаш 

Летам меѓу ластарите 

Кои почиваат 

На младите сливи 

Или на врвот од  

Најблискиот јарбол. 

Во најголем број случаи 

Навечер на куќниот праг 

Се задржувам, се симнувам во себеси 

По трагата оставена од полжави 

Или кондори. Може ли денес 

Да е петок? Притегнати 

Како овците в стадо, сенките 

Го започнаа свечениот собор. 
 

Кога ќе стасаш кај мене 

И ќе ме побааш, биди спокоен, 

Потоа да видиш сé што ќе се 

Случи. Те молам и ти барам 

Да не си ја вртиш главата кон сенките. 

Меѓу нив, понекогаш, се протнувам, 

Да не ме препознае никој од 

Анѓелите и демоните паднати од небо. 

 
 

ПРЕОБРАЗБА 
 

Сосема бавно се симнувам во моето подземје, 

Како што правев и правам често, уште жива. 

Наеднаш нешто ме исфрлува, реско, 

На површината. 
 

Го гледам билото на апокалиптичното торнадо. 

Не би се пробудила од тој налед … Ама не, 

Велам со пресекнат здив, буен, 

Ова е резок водовртеж 
 

Од свет каде сé е волшебно. 

Мојата душа при живот гори, како борина, 

За сите да ги обгрне во оваа нова  

Песна и со сонце 
 

Чудно, кое очите ми ги пече. И доколку 

Светот и јас сме подземјето во кое, 

Од кога постоиш, се симнуваш, што ќе правиш 

Кога не ќе постојам, Господине? 
 

Избор и превод од романски на македонски јазик:  

Димо Н. Димчев 

УТЕ МАРГАРЕТ САИН / Ute Margaret Saine (Америка) 

 

БЕГСТВО 
 

Доаѓа полноќ 

сите ние сме дивјаци 

под наметката на ноќта 

за ние да се спасиме 

нашите вредни суштества 

и ствари 

старите обичаи 

од изобилство убавина 

великодушно 

избелени и ослепени 

надвор од употреба 

од животот и духот на смртта. 

 
 

ИСПОВЕД 
 

Јас сум безгрижна интелектуалка 

со дело на литерат... 

Повеќето луѓе сакаат само 

сочно делче од Неруда 

или било кое поетско тело, 

не сакајќи да знаат 

од каде доаѓаат тие. 

 
 

ИМЕ 
 

... Што крие името 

прашува Џулиет 

имињата се милувања 

ако сакаш стави си роза 

или љубичица 

на твојот ревер, Џулиет. 

 
 

ЧАРЛСТОН 
 

За да влезеш во црква 

и да ја гушнеш силно 



РАСТ – списание за книжевност, уметност и култура 

Бр. 17                                                                   2017 год. 122 

не е ли доволно тоа? 

Ако ги пееш тие песни 

како Мојсеј што ги пеел, 

веруваш ли дека тој  

ќе слезе од планината? 

Не, тоа не е доволно: 

ти треба со пиштол да дојдеш. 

А, не треба ли да научиш 

за крвавото минато 

и страдањата на робовите? 

Полињата на робовите 

и куќите на робовите 

од секогаш ли беа поделени? 

Мора да се учи од децата 

и од белиот човек 

а не треба ли нешто да се преземе 

на пазарот на робови 

како тие да се предмети за продажба? 

Научете вие кој е кој, кои се тие, 

кој се збогатил, а кој е со Господ, 

научете што биле вашите претци 

за вие да не бидете исто. 

Но, зошто и понатаму 

имате потреба да мразите? 

Што имате против 

ако ве прегрнат тие 

и што ако со вас ги споделат нивните песни? 

Што имаат тие сторено лошо на вас 

за вие да им сторите нешто лошо на нив? 

 ЕПИГРАФ 
 

Белите луѓе се заробени во историјата  

и тие не го разбираат тоа. 
 

Превод од англиски на македонски јазик:  

Панде Манојлов 

СОДРЖИНА 

 
   П Р О З А 

 

5 Владимир Костов  

Песна 

7 Никола Кочовски 

По посебни животни патеки 

13 Петре Димовски  

Насликана убавина 

17 Димитар Пандев 

Рјабина 

22 Лилјана Пандева  

Носот на Тина 

27 Славчо Ковиловски  

Мариово, Граница, Гласови 

 
   П О Е З И Ј А 

 

33 Санде Стојчевски 

Об, Лост, Облост, Лаба, Лебеди 

36 Панде Манојлов 

Очај, Молитва, Болештина, Македонска песна 

39 Васил Дрвошанов  

Гласје 2 

41 Весна Ацевска  

Кој друг, Минувам гора, Придушена, Наместо елегија,  

Речно оро  

44 Кире Неделковски 

Ловиштето на лексиката, Рај од размисли, Огромна 

ораница..., Поетот и просторот, Времето е војсководец  

48 Трајче Кацаров  

*** 

51 Славе Ѓорѓо Димоски  

Смртта на рисот 

55 Милица Димитријовска-Радевска 

Купи си, Ми порача, Жена, Заштита, Повела да имаш  

59 Мирјана Стојановска  

Извадок од поемата „Бегалци од својот дом“ 

63 Елизабета Јончиќ  

Патник втор, патник прв, С(нежна) душа, Не ден,  

Нацртана песна 

67 Диме Ратајкоски 

Ветување, Агонија, Сомнеж, Сенка, Плач, Скит 

69 Никола Илијовски 

Пантареи (хаику) 

 
      Д Р А М А 

 

75 Зоран Пејковски 

Реквием за смртта – Сцена 1 

 
      Е С Е Ј 

 

81 Стефан Марковски 

Границата/граничноста како абјект и човекот/ 

човечноста како негов контраст во поетиката на  

Иво Андриќ 

 
      К Р И Т И К А 

 

87 Васил Тоциновски 

Допири на душата 

 
      С О Г Л Е Д Б И 

 

93 Весна Мундишевска-Велјановска 

Зборот како наследство 

95 Биљана Т. Димко 

Апологија на кучињата кои не го следат карванот 

 
  МЕЃУНАРОДНА СОРАБОТКА  

 

99 Олга Лалиќ Кровицка 

Мизантроп, На моите клепки... 

100 Валерио Орлиќ 

Молк, Чекорот на времето 

101 Љубица Рибиќ 

Безречност, Молитва 

102 Билјана Миловановиќ Живак  

Смена   

107 Снежана Алексиќ Станојловиќ 

Само да те сакам, Палета 

109 Олга Борисова 

Куќичка од плитар, Две чаши 

110 Милан Новак 

Тлото умира, Фотелја 

112 Генка Богданова 

Слатка болка, Различни сме 

113 Виктор Радун Теон 

Првосвештеничка, Институцијата присуствување 

114 Ѓеорѓе Добре 

Археологија, Непознат запис 

115 Костел Буноајка 

Песна за доцна есен. Животот не е лесен 

117 Флорентина Лоредана Далиан 

Мандраџиска хроника со Ароманец 

118 Флорин Чоча 

Толку сум истоштен, При толкава очајност 

119 Аура Кристи 

Еврифика, Преобразба 

121 Уте Маргарет Саин 

Бегство, Исповед, Име, Чарлстон 

